
oersjoch fan lesmominten en ûnderdielen

Rûte groep 3
Spoar 8 Rûteplanner

lesmomint type titel/ynhâld (haad)doelen*

1 Taalaktiviteit Sa wie myn simmer
- de learlingen meitsje in kollaazje oer harren sim-
merfakânsje.

Harkjen A1/A2
Yn petear A1/A2

2 Taalaktiviteit Bisteboel (slút oan by tema 1 VLL Kim Beesten-
boel)
- troch harkspultsjes oefenje de bern de Fryske
nammen fan bisten.

Harkjen A1/A2
Sprekken A1

3, 4, 5 Boekles  
‘Lês-mar-foar!’-
wiken

Aktiviteiten om it tema fan de Lês mar foar-wiken 
hinne. Sjoch bgl. de lesbrief by it Keimpe de Kroko-
dil-boekje en de (printe)boeken by it tema.

Harkjen A1/A2
Lêzen A1/A2
Yn petear A1/A2

6 Taalaktiviteit 
en observaasje

It nije bêd (slút oan by tema 2 VLL Kim Dag en 
nacht)
- de bern lústerje nei in ferhaal en prate oer harren
eigen keammerke
It observaasjeynstrumint ‘Neifertelling’ kin ynset
wurde.

Harkjen A2
Yn petear A1
Sprekken A1

7 Taalaktiviteit Hoe is it om blyn te wêzen?
- De learlingen ûnderfine sels hoe’t it is om neat
sjen te kinnen. Kinne de learlingen inoar, troch de
goede oanwizingen te jaan, troch de skoalle liede?

Harkjen A1/A2
Yn petear A2

8 Taalaktiviteit Au, dat docht sear (slút oan by tema 3 VLL Kim 
Hoe voel jij je?)
- De learlingen leare in ferske en oan ’e hân fan de
ynhâld fan in ferbândoaze leare se wat der brûkt
wurde kin om better wurden.

Yn petear A1/A2
Lêzen A1
Sprekken A1

9 Boekles Sirkus PeM en de ûlewapper
- ideeën yn de lesbrief

Harkjen A1/A2
Lêzen A1/A2
Yn petear A1/A2

lesmomint type titel/ynhâld (haad)doelen*

10 Taalaktiviteit Witsto dit oer dit bist (by tema 4 VLL Kim Waar 
woon jij?)
- De learlingen leare Fryske bistenammen en betin-
ke wêr’t bisten sliepe en wat se ite.

Harkjen A2
Yn petear A1
Sprekken A1
Lêzen A1

11 Taalaktiviteit Sjonge foar Sinteklaas
- De learlingen lústerje nei Fryske sinteklaasferskes
en leare Fryske wurden dy’t by it sinteklaasfeest
hearre.

Yn petear A2
Sprekken A1
Lêzen A1

12 Taalaktiviteit 
en observaasje

Us eigen ferhaal
- De learlingen betinke in ferhaal en spylje de ge-
foelens dy’t dêryn foarkomme nei. Se meitsje der in
foto fan en betinke in Fryske sin by alle foto’s.
It observaasjeynstrumint ‘Mûnling oerlis’ kin ynset
wurde.

Yn petear A2
Sprekken A1

13 Taalaktiviteit By kop en kont
- De learlingen harkje nei in ferhaal oer ‘Snotsje
en Skeetsje’ en beneame dêrnei de lichemsdielen.
Dizze opdracht is geskikt as meartalige aktiviteit.

Yn petear A2
Sprekken A1
Lêzen A1

14 Taalaktiviteit Dit is ús talint (slút oan by tema 8 VLL Kim Wat kan 
jij?)
-De learlingen sjogge nei in WitWat-útstjoering oer
sport en talint. Dêrnei betinke se wat harren eigen
talinten (en dy fan harren klasgenoaten) binne.

Yn petear A1
Lêzen A1
Skriuwen A1

15 Taalaktiviteit Is sûn iten wol lekker?
- De learlingen tinke nei oer de fraach oft sûn iten
wol lekker wêze kin. Se meitsje dêr in kollaazje oer.

Yn petear A2
Sprekken A1
Skriuwen A1

16 Boekles P is fan PIBA
- ideeën yn de lesbrief

Harkjen A1/A2
Lêzen A1/A2
Yn petear A1/A2

17 Taalaktiviteit 
en observaasje

Myn handige robot (slút oan by tema 9 VLL Kim 
Hoe kan dat?)
- De learlingen tinke nei oer de fraach wêr’t in robot
foar brûkt wurde kin. De learlingen sille in robot (of
apparaat) ûntwerpe en in presintaasje hâlde oer
wat dy robot allegear kin.
It observaasjeynstrumint ‘Mûnling oerlis’ kin ynset
wurde.

Harkjen A2
Yn petear A1/A2
Sprekken A2



S P O A R 8

lesmomint type titel/ynhâld (haad)doelen*

18 Lêsline Startles Lêzen A1/A2

19 Taalaktiviteit Watfoar klean fynsto moai?
- De learlingen kinne harren eigen klean beskriuwe
en oan ’e hân fan in tekening fertelle watfoar klean
oft se moai fine.

Yn petear A1
Sprekken A1
Skriuwen A1

20 Lêsline it en in Lêzen A1/A2

21 Taalaktiviteit It is myn jierdei
- De learlingen leare Fryske wurden en begripen dy’t
by in jierdei hearre. Se meitsje dêr in poster fan en
kinne dy wurden beneame. Ek leare se in (mearta-
lich) jierdeiferske.

Yn petear A2
Sprekken A1
Lêzen A1

22 Lêsline y Lêzen A1/A2

23 Taalaktiviteit Ried myn berop
- Learlingen omskriuwe in berop neffens in fêst
stramyn, oare learlingen riede it berop.

Harkjen A2
Yn petear A2
Sprekken A2
Lêzen A1

24 Lêsline g Lêzen A1/A2

25 Taalaktiviteit Bijen en blommen
- De learlingen geane op syk nei planten en ûnder-
sykje sa oft de natuer yn harren omjouwing geskikt
is foar bijen en oare ynsekten. In aktiviteit yn twa
dielen foar yn de maitiid/simmer.

Harkjen A2
Yn petear A2
Sprekken A2
Lêzen A1

26 Lêsline ii Lêzen A1/A2

27 Taalaktiviteit Myn stambeam
- De learlingen meitsje in stambeam fan harren
eigen famylje. Der is omtinken foar it brûken fan de
wurden foar famyljeleden.

Harkjen A2
Yn petear A2
Lêze A1/A2
Skriuwe A2

28 Lêsline Evaluaasje stasjon 1 Lêzen A1/A2

29 Boekles en 
observaasje

De toverangel fan Ate
- ideeën yn de lesbrief
It observaasjeynstrumint ‘Neifertelling’ kin ynset
wurde

Harkjen A1/A2
Lêzen A1/A2
Yn petear A1/A2



S P O A R 8

lesmomint type titel/ynhâld (haad)doelen*

30 Taalaktiviteit Iiskâld en lekker
- De learlingen besjogge de WitWat-útstjoering oer
it betinken fan nije smaken iis. Se betinke sels nije
iissmaken en presintearje harren eigen neigesetsje.

Yn petear A1/A2
Sprekken A2
Skriuwen A1

	 Taalaktiviteit

Lêsaktiviteit: Boekpromoasje of Lêsline-les (technysk Frysk lêzen)

	 Evaluaasjemomint

* Oan dizze taaldomeinen en nivo’s wurdt meinammen wurke. De doelen en nivo’s kinne per groep en
sels per learling ferskille. Tips hjirfoar wurde jûn yn de hantliedingen by de ûnderdielen. Om’t taal altyd
oer mear giet as de taal, wurdt ek wurke oan doelen foar oare fakgebieten.

Taalaktiviteiten

1 Sa wie myn simmer
Hantlieding foar de learkrêft

De learlingen kinne mei stipe fan ôfbyldingen en harren selsmakke kollaazje wat fertelle oer 
harren simmerfakânsje.

Tiidpaad
30-45 minuten
Dizze Taalaktiviteit kin ek ferdield wurde oer ferskillende mominten.

Doelen
Mei dizze Taalaktiviteit wurdt wurke oan de folgjende doelen:
• De learlingen kinne de Fryske ynstruksje folgje en de opdracht om in kollaazje te meitsjen

útfiere (Harkjen A1 – Kin koarte, ienfâldige oanwizingen opfolgje, en Harkjen A2 − Kin wat
dwaan of meitsje dat in oar útleit).

• De learlingen kinne mei stipe fan harren kollaazje (mei safolle mooglik wurden) yn it Frysk
fertelle oer harren simmerfakânsje (Yn Petear A1 – Kin ynformaasje freegje of jaan, en Yn
Petear A2 – Kin persoanlike ynformaasje freegje of jaan).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Lis Keimpe de Krokodil (of in oare Fryske pop of knuffel) klear.
• Printsje foar alle learlingen de ôfbyldingen (dat blêd is te finen ûnder it kopke ‘de

taalaktiviteit’).
• Lis foar alle learlingen in stik papier, in skjirre, lym en tekenark klear.
• Meitsje in kar foar de ynteraktive sykplaat ‘Fakânsje’ of ‘Simmer’ en set de keazen

sykplaat klear. Dizze ynteraktive sykplaten binne te finen by ûnder it kopke ‘de
taalaktviteit’.

Beskriuwing
1. Yntroduksje

Lit op it boerd de ynteraktive sykplaat ‘Fakânsje’ of ‘Simmer’ sjen. Keimpe de Krokodil
hat in moaie simmerfakânsje hân. Kenne de learlingen Keimpe al? Keimpe is in Fryske
krokodil. Hy stiet op de ynteraktive sykplaten en komt yn ’e klasse as it Fryske les is. Hy
ferstiet wol Nederlânsk, mar om’t er allinne mar Frysk werom praat, is de drompel foar de
net-Frysktalige learlingen minder heech om Frysk tsjin Keimpe te praten. Wat hat Keimpe
allegear dien yn ’e simmer? Lit de learlingen reagearje op wat se op de plaat sjogge.
Frysktalige learlingen brûke it Frysk en learlingen mei in oare thústaal meie it Nederlânsk
brûke, mar besykje ek Fryske wurden te brûken. Set drege Fryske wurden oer nei it

Nederlânsk en fetsje Nederlânske antwurden gear yn it Frysk.
2. Utlis fan de opdracht

Keimpe hat troch de ynteraktive sykplaat in soarte fan praatplaat fan syn
simmerfakânsje. De learlingen sille sa’n praatplaat meitsje oer harren eigen simmer. De
learlingen krije allegear in blêd mei ôfbyldingen derop. Besjoch en bepraat de ôfbyldingen.
Wat stiet dêr op? Wat is it Fryske wurd? Passe de ôfbyldingen by de simmer fan de
learlingen? De ôfbyldingen dy’t by harren fakânsje passe, knippe de learlingen út en
plakke se op it grutte fel. Se kinne fansels ek tekeningen derby meitsje. As de learlingen
klear binne, sille se oan inoar fertelle. Jou dizze ynstruksje yn it Frysk, set drege wurden
oer nei it Nederlânsk en wiis dingen oan, sadat de learlingen de Fryske útlis goed folgje
kinne.

3. De learlingen meitsje harren kollaazje
Rin ûnder it wurkjen by de learlingen del en freegje oft learlingen ek it Fryske wurd by de
plaatsjes kenne. Miskien kinne de learlingen mei it Frysk as thústaal de learlingen mei in
oare thústaal ek helpe mei de Fryske wurden by harren keazen of tekene plaatsjes. Sjoch
‘Differinsjaasje’ foar oanfoljende suggestjes.

4. De learlingen litte harren kollaazjes oan elkoar sjen en fertelle oer harren simmer
Dit ûnderdiel kin klassikaal dien wurde of yn lytse groepkes. De learlingen kinne it
earst ek oefenje yn in lyts groepke foardat se klassikaal wat fertelle. Stimulearje de
learlingen om safolle mooglik it Frysk te brûken. Om de harkmominten wat minder lang
te meitsjen, kinne de fertelmominten ek ferspraat wurde oer de wike. Fansels kinne de
learlingen ek fragen stelle oan elkoar oer de fakânsje. Oefenje dêrfoar eventueel inkelde
standertsinnen, lykas ‘Wat wie it leukste datst dizze fakânsje dien hast?’, ‘Wat wie net sa
leuk?’ of ‘Wat wie it grappichste dat der dizze fakânsje bard is?’.

5. Ofsluting
Evaluearje de opdracht mei de learlingen. Binne de kollaazjes goed slagge? Hoe gong it
brûken fan it Frysk? Wie it foar guon learlingen ek spannend om wat te fertellen foar de
klasse? De kollaazjes krije fansels in moai plakje yn de klasse.!

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei
A2-nivo besykje Fryske wurden te brûken en learlingen op A2-nivo dogge it yn it Frysk.
Brûk as learkrêft sels it Frysk as fiertaal en set tuskentroch belangrike wurden oer
nei it Nederlânsk, sadat it ek foar de Nederlânsktalige learlingen te folgjen is. Fetsje
Nederlânske antwurden koart gear yn it Frysk. Stimulearje de net-Frysktalige learlingen
om fêste Fryske útdrukkingen (‘chunks’) te brûken as se it petear net goed folgje kinne.
Foarbylden dêrfan binne: kinst dat noch in kear sizze?, ik begryp it net, kinst it noch in
kear útlizze of kinst dat ek nochris in kear yn it Nederlânsk sizze.

• Omtinken foar it skriuwen en lêzen yn it Frysk
Learlingen dy’t dêr oan ta binne of dat graach wolle, kinne ek wurden by de ôfbyldingen
op harren kollaazje (nei)skriuwe of (nei)stimpelje. Ek kinne de learlingen dy wurden fan
elkoar besykje te lêzen. As der oan dit differinsjaasjedoel wurke wurdt, dan wurdt der
wurke oan Skriuwen A1 − Kin wat oer him-/harsels of oaren opskriuwe, en Lêzen A1 – Kin

in yndruk krije fan teksten, foaral as der fisuele stipe by is.
• Meitsje wurden sichtber

Brûk de wurdlisten ‘Tiden fan it jier’, ‘Op fakânsje’ en eventueel ‘Nei it bûtenlân’ út de
Temateek om wurden te besprekken en brûk se om der wurdkaartsjes fan te meitsjen,
sadat de wurden sichtber binne. Se kinne ek brûkt wurde om wurden (nei) te skriuwen
of te stimpeljen. Jou ek nei de Taalaktiviteit nochris omtinken oan de wurden. Set by de
ôfbylding it wurd yn it Frysk en yn it Nederlânsk. Miskien is der sels noch wol in oare taal
dy’t brûkt wurde kin!

Mear by dit tema
• Brûk de ynteraktive sykplaten ‘Simmer’ en ‘Fakânsje’ om wurden te oefenjen. De sykplaten

kinne klassikaal ynset wurde, mar de learlingen kinne ek selsstannich, yn twatallen of yn
groepkes de wurden op de ynteraktive sykplaat sykje.

• Lês it ferhaaltsje ‘Swimbad’ foar of lit it de learlingen sels lêze. Silke en Sef sitte op in
waarme dei yn it swimbadsje yn ’e tún.

• Boppesteande materialen binne te finen ûnder it kopke ‘ekstra’ by dizze Taalaktiviteit.
• Mear materialen oer it tema binne te finen yn de Temateek by it tema ‘Wat sjochsto om

dy hinne?’
• Boeken oer simmer en fakânsje:

- ‘Mûske sil te kampearen’ fan Lucy Cousins − Yn dit boek besiket Mûske in tinte op te
setten, dat falt net ta!
- ‘Joazefine fiert fakânsje’ fan Alexander Steffensmeier – Joazefine de ko krijt in
fakânsjekaartsje fan de postboade. Sy wol ek wol op fakânsje! As de bus net komt, siket
Joazefine in oar plakje om fakânsje te fieren.
- ‘Wat in ein!’ fan Jan Schotanus – Wim en Afke geane mei heit en mem te kampearen
yn Frankryk, mar it giet allegear net sa’t se it ferwachte hiene. Om foar te lêzen en foar
begjinnende lêzers om sels te lêzen, AVI M4.
- ‘Sipke sil sile’ fan Lida Dykstra – Sipke wol mei pake mei te silen, mar dat mei net.
Dêrom bout er mei in freon sels in boatsje en giet dêrmei it wetter op.
- ‘Piper op reis’ fan Geert Verdoorn – Piper de pinguin wurdt troch syn freonen op
fakânsje stjoerd, mar nei in skoftsje wol hy graach wer werom nei de súdpoal.

Evaluaasje
It observaasjeynstrumint ‘Skriftlike taalûntjouwing’ kin ynset wurde by ‘Omtinken foar it 
skriuwen en lêzen’ (sjoch ‘Differinsjaasje’). It observaasjeynstrumint is te finen ûnder it kopke 
‘evaluaasje’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

2 Bisteboel
Hantlieding foar de learkrêft

Yn ferskillende (hark)spultsjes oefenje de learlingen mei Fryske bistenammen.

Tiidpaad
45 minuten

Doelen
Mei dizze Taalaktiviteit wurdt wurke oan de folgjende doelen:
• De learlingen kinne de ferhalen folgje en/of begripe (Harkje A1 - Kin nammen, getallen

en bekende wurden ferstean en Harkje A2 - Kin in ienfâldich foarlêzen of ferteld ferhaal
begripe)

• De learlingen kenne de bistenammen en se aktyf en/of passyf beneame (Prate A1 - Kin
him- of harsels beskriuwe).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Sykje de ynteraktive sykplaat ‘Buorkerij’ op. De sykplaat is te finen ûnder it kopke ‘de

taalaktiviteit’.
• Lês de ferhaaltsjes op helpblêd 2 troch. It helpblêd is te finen ûnder it kopke ‘de

taalaktiviteit’.
• Printsje helpblêd 1 mei de kaartsjes út. Alle learlingen en de learkrêft hawwe dy nedich.

Lit de learlingen de kaartsjes útknippe of doch dat sels. De kaartsjes kinne letter ek as
memoryspultsje brûkt wurde. It helpblêd is te finen ûnder it kopke ‘de taalaktiviteit’.

• Tink nei oer de groepkes dêr’t de learlingen mei wurkje sille. Meitsje heterogene groepkes
op basis fan thústaal.

Beskriuwing
1. Besjoch de ynteraktive sykplaat ‘Buorkerij’

Lit de learlingen yn groepkes nei de ynteraktive sykplaat ‘Buorkerij’ sjen. Jou de learlingen
de opdracht om de bisten te beneamen yn it Frysk.
Learlingen op A1-nivo meie de bisten yn it Nederlânsk beneame. Lit de learlingen op A2-
nivo itselde bist dan yn it Frysk beneame.
Bepraat mei de learlingen oft se alles beneame koene, sawol yn it Nederlânsk as yn it
Frysk. Wiis de bisten eventueel noch ris oan op de sykplaat.

2. Diel de kaartsjes út (sjoch tarieding)
Besjoch de kaartsjes. Freegje de learlingen om de bisten dy’t net op de sykplaat steane
apart te lizzen. Beneam de bisten op de kaartsjes yn it Frysk en yn it Nederlânsk.

Lit de learlingen dêrnei alle kaartsjes mei it plaatsje omheech op harren tafel lizze. Under 
de rige kaartsjes moat noch romte wêze foar in twadde rige kaartsjes.

3. Opdracht by it ferhaal
Lis de opdracht út. As de learlingen yn it ferhaal de namme fan in bist hearre, pakke se
it kaartsje dat dêr by heart en lizze se dat oan de linkerkant op harren tafel. As dêrnei in
oar bist neamd wurdt, lizze se dat kaartsje derneist. Sa sette se de bisten dy’t yn it ferhaal
neamd wurde yn folchoarder.
Lês dúdlik en rêstich it ferhaal foar en meitsje dêrby gebrûk fan gebearen en mimyk. Lit in
stilte falle as der in bist neamd wurdt, sadat de learlingen tiid ha om it plaatsje te pakken.
Jou, as it nedich is, sa no en dan in fertaling tuskentroch (net fan de bistenammen).

4. Bepraat de folchoarder dy’t de learlingen fûn hawwe
Moedigje de learlingen oan om de bisten yn it Frysk te beneamen. Herhelje it wurd sels yn
it Frysk as de bern it Nederlânske wurd brûke. Hâld it goeie plaatsje omheech foar fisuele
stipe.

5. Lês no in oar ferhaaltsje foar mei deselde bistenammen
Sels in ferhaal betinke kin fansels ek!

6. Lit bistelûden hearre
Yn de list ‘Bistelûden’ by dizze opdracht binne tsien lûdsfragminten fan bisten te
belústerjen. Lit in lûd hearre; as de learlingen it lûd werkenne, hâlde se it goede kaartsje
yn de loft. Lit de learlingen it bist yn it Frysk beneame. As it bist yn it Nederlânsk neamd
wurdt, jou dan it Fryske wurd derfoar. Besykje ek ris ferskillende lûden achter elkoar
hearre te litten. Lit de learlingen dan in rige meitsje mei de kaartsjes yn de goede
folchoarder.
De bisten op ’e list binne: 1. baarch; 2. skiep; 3. hûn; 4. geit; 5. hynder; 6. ein; 7. kat; 8. ezel;
9. ko; 10. pyk/hin

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Ferhaaltsje betinke yn it Frysk

De learlingen kinne sels in ferhaaltsje betinke en fertelle by de bisteplaatsjes. De
kaartsjes kinne brûkt wurde as fisuele stipe. Der wurdt dan wurke oan: “Sprekke A2 – Kin
wat fertelle”. As it nivo it talit, kinne de bern sels ek it ferhaaltsje (fonetysk) opskriuwe
en de plaatsjes yn de goede folchoarder derby plakke. Fansels kinne de learlingen
harren ferhaaltsje fertelle of foarlêze oan de oare learlingen yn de klasse. Lit de klasse
meidwaan troch de goede plaatsjes oanwize te litten. Dan wurdt der wurke oan: “Skriuwe
A2 - Kin in ienfâldich ferhaal of gedicht skriuwe”.

• Mear Fryske bistenammen
De learlingen kinne sels helpblêd 1 oanfolje mei oare bisten en de nammen fan dy bisten
derby skriuwe yn it Frysk. Se kinne ek in koarte omskriuwing fan it bist jaan. Dan wurdt
der wurke oan: “Skriuwe A1- Kin wat oer him-/harsels of oaren opskriuwe”.

• (Foar)lêze yn it Frysk
De learlingen kinne har eigen ferhaal foarlêze oan de oare bern. Dan wurdt der wurke oan:
“Sprekke A1 - Kin in bysûnder koarte tekst foarlêze, lykas in oankundiging”.

• Meitsje de opdracht lestiger en lit de learlingen mear Frysk lêze
Brûk fan helpblêd 1 de kaartsjes mei wurden ynstee fan de kaartsjes mei ôfbyldingen.

• Brûk de kaartsjes as memory-spultsje: sykje it bist en it jong by elkoar
Lit it bist aktyf beneame yn it Frysk as de learlingen it kaartsje omdraaie (‘dit is in hynder’,
‘dit is in knyntsje’). Learlingen op A2-nivo kinne de learlingen op A1-nivo dêr by helpe. Se
kinne ek it wurdkaartsje by de goede ôfbylding sykje.

• Lit de learlingen in bist yn it Frysk beskriuwe sûnder de namme te neamen
De oare learlingen riede om hokker bist it giet.

• Meartaligens
Mei dizze spultsjes kinne de bistenammen ek yn it Ingelsk oefene wurde. Of lit learlingen
mei in oare memmetaal fertelle hoe’t de bisten yn kwestje yn harren taal hjitte.

Mear by dit tema
• De learlingen kinne in spultsje dwaan om wurden te oefenjen dy’t passe by dizze

aktiviteit. Tink oan: ‘Typfleantúchje: Bisten’, ‘Wurdsiker: Bisten yn ’e bistetún’, ‘Memory:
bisten’ en ‘Memory: Wêr sliepe bisten?’.

• It ferske ‘Boer Swart’ giet oer bisten op ’e buorkerij en past goed by dit tema.
• By dizze taalaktiviteit passe ferskillende ynteraktive sykplaten.
• Boppesteande materialen binne te finen ûnder it kopke ‘ekstra’ by dizze taalaktiviteit.
• Mear materialen by it tema binne te finen yn de Temateek by it tema ‘Wat beweecht dêr?’.

Evaluaasje
As der keazen wurdt om de learlingen in ferhaaltsje skriuwe te litten en sa oan it 
differinsjaasjedoel skriuwen te wurkjen, kin dêrby it observaasje-ynstrumint ‘Skriftlike 
taalûntjouwing’ ynset wurde. 

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Boekles

3, 4 en 5 Lês-mar-foar!-wiken

Lêsaktiviteiten en boekpromoasje

Yn septimber binne it de Lês-mar-foar!-wiken. 

Alle basisskoallen yn Fryslân krije it nijste Keimpe-boekje en de byhearrende lesbrief fergees 
tastjoerd. Lêze en dogge jim mei? Pak it boekje en de lesbrief derby en gean yn de Lês-mar-
foar!-wiken oan ’e slach mei Fryske boeken en ferhalen. 

Foar alle bern jildt: it Keimpe-boekje is yn de Lês-mar-foar!-wiken fergees op te heljen yn alle 
biblioteken yn Fryslân. Hawwe jim op skoalle in lêskonsulint? Freegje him of har dan ek nei it 
boekje en de lesbrief.

Mei de Lês-mar-foar!-wiken wolle wy bern fan groep 1 o/m 4 stimulearje om te kiezen foar 
Fryske boeken en ferhalen. Dêrmei wolle wy wearde jaan oan it Frysk as memmetaal en as 
twadde taal. Sa wolle wy meartalichheid stimulearje en bern de foardielen dêrfan meijaan. 
Wy wolle âlders en learkrêften stimulearje om Frysk foar te lêzen en de begjinnende lêzer 
wolle wy sjen litte dat it leuk is om sels Frysk te lêzen, en hielendal net yngewikkeld.

De haadpersoanen út it Keimpe-boekje spylje ek de haadrol yn de Lêsline fan Spoar 8. Keim-
pe de Krokodil nimt yn de Lêsline de learlingen by de hân en leart se alles oer it Frysk lêzen. 

Yn it Keimpe-boekje en yn de lesbrief wurde suggestjes dien foar boeken mei itselde tema. 
Brûk dy boeken ek yn de klasse foar in breed oanbod. Sjoch op www.lesmarfoar.frl foar aktivi-
teiten by (in oantal fan) dy boeken.

De learlingen lêze it Keimpe-boekje en dogge in oantal bypassende aktiviteiten út de lesbrief. 
Der is oandacht foar oare boeken om it tema hinne.

Tiidpaad
Ofhinklik fan de kar fan de aktiviteiten

Doelen
• De learlingen ûntdekke de wrâld yn boeken en ferhalen en ha wille by it lêzen en mei-inoar

bepraten fan de ferhalen.
• De learlingen kinne (evt. mei help fan de yllustraasjes) it ferhaal begripe (Harkjen A1/A2

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan
teksten, foaral as dêr fisuele stipe by is).

• De learlingen kinne mei-inoar prate oer it ferhaal (Yn petear A1 - Kin ynformaasje freegje
of jaan/Yn petear A2 - Kin sizze wat hy/sy derfan fynt).

Tarieding
• Soargje foar in eksimplaar fan it Keimpe-boekje. De lêskonsulint fan de biblioteek kin dêr

eventueel by helpe.
• Besjoch de suggestjes foar boeken mei itselde tema en soargje dat dy (of in oantal

dêrfan) yn de klasse binne. Freegje de lêskonsulint of bestel it boek/de boeken yn de
websjop fan de Afûk.

• Lês de lesbrief by it Keimpe-boekje goed troch en meitsje in kar út de aktiviteiten.
• Binne der materialen nedich foar de keazen aktiviteiten? Lis dy dan alfêst klear.
• Lis Keimpe de Krokodil (of in oare Fryske pop of knuffel) klear.

Beskriuwing
1. It plak

Soargje foar in plak dêr’t alle learlingen goed meisjen kinne yn it boek. Foarlêze yn lytse
groepkes stimulearret de belutsenheid fan de learlingen en befoarderet de lêswille. Keim-
pe de Krokodil (of in oare Fryske pop of knuffel) docht ek mei. Kenne de bern Keimpe al?
Keimpe is in Fryske krokodil. Hy komt yn ’e klasse as it Fryske les is. Hy ferstiet wol Ne-
derlânsk, mar om’t er allinne mar Frysk werom praat, is de drompel foar de net-Frysktalige
learlingen minder heech om Frysk tsjin Keimpe te praten.

2. It Keimpe-boekje en de oare boeken
Besjoch mei-inoar it boek oan ’e hân fan de suggestjes yn de lesbrief. Freegje nei it lêzen:
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der
ek dingen dy’t hieltyd weromkamen? Dat binne fragen út de ‘Vertel eens’-manier fan Aiden
Chambers. De fragen stimulearje it neitinken en praten oer it ferhaal en de yllustraasjes.
Deselde fragen kinne steld wurde by alle boeken!

3. De aktiviteiten
Kies ien of mear aktiviteiten út de lesbrief en doch dy mei de klasse.

Differinsjaasje
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei
A2-nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn it
Nederlânsk sizze?

• Taalstipe
Set drege wurden oer nei it Nederlânsk of lit Frysktalige learlingen dat dwaan. Brûk de
yllustraasjes as stipe by de tekst troch dingen oan te wizen.

• Meartalichheid
Freegje learlingen mei in oare thústaal as Frysk of Nederlânsk oft sy wurden dy’t in soad
yn de tekst foarkomme ek yn harren thústaal kenne. Meitsje de wurden sichtber troch se
op te skriuwen yn ferskillende talen.

Mear by it tema
Sykje yn de Temateek mear materialen by it tema fan it Keimpe-boekje.

6 It nije bêd
Hantlieding foar de learkrêft

De learlingen prate oer harren eigen keammerke en harkje nei it foarlêzen ferhaal. De 
learlingen betinke dêrnei de goede folchoarder foar it keapjen en ynelkoar setten fan in nij 
bêd.

Tiidpaad
40 minuten

Doelen
Mei dizze Taalaktiviteit wurdt wurke oan de folgjende doelen:
• De learlingen kinne it Fryske ferhaal folgje en begripe en kinne yn it Nederlânsk op de

Fryske fragen, beskriuwingen en oanwizingen reagearje (Harkje A2 – Kin in ienfâldich
foarlêzen of ferteld ferhaal begripe).

• As de learlingen it net folgje kinne, kinne se dat yn it Frysk oanjaan (Yn Petear A1 – Kin
dúdlik meitsje wannear’t hy/sy wat net begrypt en freegje wat de oar bedoelt).

• De learlingen kinne yn it Frysk harren keammerke beskriuwe, kinne yn it Frysk de
folchoarder beskriuwe, en kinne in goede Fryske sin formulearje by de ôfbyldingen (Prate
A1 – Kin beskriuwe wêr’t hy/sy wennet).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Lês it ferhaal ‘It nije bêd’ troch - te finen ûnder it kopke ‘de taalaktiviteit’.
• Meitsje geskikte twa- of trijetallen op basis fan thústaal en taalnivo.
• Meitsje - ôfhinklik fan it nivo - in kar foar helpblêd 1A (tsien ôfbyldingen yn de goede

folchoarder sette) of helpblêd 1B (seis ôfbyldingen yn de goede folchoarder sette)
en draai dat foar alle groepkes út. De helpblêden binne te finen ûnder it kopke ‘de
taalaktiviteit’.

• Draai helpblêd 2 út of lit de ôfbyldingen by stap 10 op it boerd sjen. It helpblêd is te finen
ûnder it kopke ‘de taalaktiviteit’.

Beskriuwing
1. Yntroduksje

Jou yn riedselfoarm in beskriuwing fan in sliepkeamer. Hâld sa lang mooglik geheim
hokker romte yn it hús omskreaun wurdt.Bgl.:“Ik beskriuw in keamer en ik fertel noch net
hokker keamer. Jim meie it pas riede as ik hielendal klear bin mei myn beskriuwing. Yn
dizze keamer bin ik hiel wat oeren op in dei of nacht. Soms boartsje ik dêr ek wol. Ik ha
dêr rôze mei griene gerdinen te hingjen, ik ha dêr in houten flier, de doar is wyt, ik ha dêr

twa kasten te stean. Yn de iene kast ha ik boeken en boartersguod en yn de oare sitte 
myn klean. Der is ek in stoel, mar dy leit altyd fol mei myn klean. De muorren binne wyt 
en ien muorre is pears. Der hingje posters fan bisten oan ’e muorre. Der stiet in swart 
bêd mei in dekbêd dêr’t in hynder op stiet. Hokker keamer bedoel ik?” Lit de learlingen 
reagearje. Wannear hiene se yn ’e gaten dat it de sliepkeamer wie?

2. De eigen sliepkeamer
De learlingen beskriuwe yn de twa- of trijetallen harren sliepkeamer yn it Frysk. Sjoch
‘differinsjaasje’ foar oanwizingen foar de net-Frysktalige learlingen.
Kom koart werom op de petearen fan de learlingen.
Wienen der ek learlingen mei in bysûnder bêd op ’e sliepkeamer?

3. Lês it ferhaal foar.
Stel foar it lêzen in harkfraach. Fertel de learlingen dat Harmen in hiel bysûnder bêd krijt.
Kinne de learlingen nei it ferhaal fertelle hokker bêd oft dat is?
Stean koart stil by ûnbekende mar wichtige wurden foar it folgjen fan it ferhaal. Wiis oan,
byldzje út of jou de Nederlânske betsjutting.
Kom nei it foarlêzen koart werom op de harkfraach. Harmen hat in heechslieper krigen
dy’t minder heech is, omdat er oars net yn syn keammerke past.

4. De goede folchoarder
Lit de learlingen (yn twa- of trijetallen) betinke wat de goede folchoarder is fan it ynelkoar
setten fan in bêd, oan ’e hân fan de ôfbyldingen op helpblêd 1 (sjoch ‘bybehearrende
lesmaterialen’).
Omdat de ôfbyldingen ek te brûken binne sûnder it ferhaal oer Harmen syn nije bêd,
komme de ôfbyldingen net oerien mei it ferhaal. Lit sifers by de ôfbyldingen skriuwe om
de goede folchoarder oan te jaan (of de ôfbyldingen útknippe, sadat de learlingen mei de
plaatsjes skowe kinne).

5. Fryske sinnen
Lit de learlingen (yn twa- of trijetallen) in goede Fryske sin betinke by de plaatsjes.
As it nivo it talit, kinne se de sin sels ek (fonetysk) opskriuwe by de plaatsjes (sjoch
‘differinsjaasje’). Lit se dan de ôfbyldingen ûnderelkoar plakke op in stik papier en de sin
njonken it plaatsje skriuwe.

6. Freegje de learlingen om harren sinnen foar te lêzen of te fertellen oer harren folchoarder.
Brûk dêrby helpblêd 2 (sjoch ‘bybehearrende lesmaterialen’). Op helpblêd 2 stiet de goede
folchoarder fan helpblêd 1A. As helpblêd 1B ynset is, dan is de goede folchoarder 1, 2, 4,
5, 6 en 9. As de learlingen sels net skreaun hawwe, skriuw dan by elke ôfbylding in koarte
sin ûnder it neipetear. Hingje de ôfbyldingen op oan de muorre mei de sinnen derby. De
learlingen kinne dan op in oar momint besykje de sinnen sels of meielkoar te lêzen.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Wurkje mear oan it skriuwen

De learlingen kinne (fonetysk) in goede sin yn it Frysk ûnder de ôfbylding skriuwe.
Se kinne ek meardere plaatsjes brûke en dêr sinnen by skriuwe, sadat it in ferhaal wurdt.
Dan wurdt der wurke oan: Skriuwe / A2 / fertelle / Kin in ienfâldich ferhaal of gedicht
skriuwe.

• Besteegje mear omtinken oan it lêzen

De learlingen kinne in koarte Fryske sin foarlêze. De learlingen kinne de sin dy’t ûnder in 
ôfbylding stiet, foarlêze. Der wurdt dan wurke oan: Lêze / A1 / beskriuwing, ferklearring / 
Kin ienfâldige berjochten begripe.

• It brûken fan it Frysk troch Frysktalige learlingen
Stimulearje de learlingen om yn it oerlis oer de opdracht Frysk mei-inoar te praten, om
sa te wurkjen oan de ‘yn petear’-doelen. Daagje Frysktalige learlingen út om harren taal
fêst te hâlden, ek as sy gearwurkje mei learlingen dy’t net Frysktalich binne. Op dy manier
helpe sy net-Frysktalige learlingen by it harkjen en it ferstean fan it Frysk.

• Omgong mei net-Frysktalige learlingen
As de Nederlânsktalige learlingen it Frysk net folgje kinne, wiis de learlingen dan op de
fêste Fryske ‘chunks’ dy’t se brûke kinne, sa as: kinst dat noch in kear sizze?, ik begryp it
net, kinst it noch in kear útlizze? of kinst dat ek nochris in kear yn it Nederlânsk sizze? De
learlingen op A2-nivo kinne dan in Frysk wurd oersette, oanwize of yn oare wurden sizze.
Foar learlingen dêr’t de praatdrompel noch te heech foar is, kin derfoar keazen wurde om
net Frysk te praten yn it oerlis. Sy wurkje dan net oan doelen op it mêd fan yn petear gean,
mar wol oan doelen op it mêd fan harkjen en ferstean fan it Frysk, troch it Frysk fan de
oare learlingen.

• Oare fakgebieten
Wurkje ek op oare fakgebieten fierder oan dizze aktiviteit en lit de learlingen harren eigen
bêd bouwe of tekenje yn de technyk- of tekenles.

Mear by dit tema
• Sjong oer technyk! It ferske ‘Passy foar technyk’ past by dit tema.
• Beskriuw mear romten yn it hûs of lear mear wurden oer thús mei de ynteraktive sykplaat

‘thús’ en ‘apparaten’.
• Boppesteande materialen binne te finen ûnder it kopke ‘ekstra’ by dizze Taalaktiviteit.
• Mear materialen by it tema binne te finen yn de Temateek by it tema ‘Hoe kin dat?’.

Evaluaasje
De learlingen kinne mei stipe fan de ôfbyldingen it proses fan in te lyts bêd oant en mei 
in nij grut bêd fertelle. It observaasjeynstrumint ‘Neifertelling’ kin dan ynset wurde. It 
observaasjeynstrumint is finen ûnder it kopke ‘evaluaasje’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

7 Hoe is it om blyn te wêzen?
Hantlieding foar de learkrêft

De learlingen ûnderfine sels hoe’t it is om neat sjen te kinnen. Kinne de learlingen inoar, troch 
de goede oanwizingen te jaan, troch de skoalle liede?

Tiidpaad
50 minuten

Doelen
Mei dizze Taalaktiviteit wurdt wurke oan de folgjende doelen:
• De learlingen kinne de Fryske oanwizingen opfolgje en sa it paad yn it skoalgebou fine

(Harkje A1 – Kin koarte ienfâldige oanwizingen opfolgje en Harkje A2 – Kin wat dwaan of
meitsje dat in oar útleit).

• De learlingen kinne (mei safolle mooglik wurden) yn it Frysk in oar oanwizingen jaan om
it goede paad te finen (Yn Petear A2 – Kin in oar oanwizingen jaan en Prate A2 – Kin yn it
koart beskriuwe hoe’t hy/sy wat dwaan of meitsje moat of hoe’t wat wurket).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Set de WitWat-útstjoering klear op it digiboerd. De útstjoering is te finen by dizze ûnder it

kopke ‘de taalaktiviteit’.
• Brûk in blyndoek (bgl. in teedoek of in beplakte dûkbril) om te soargjen dat de learlingen

neat sjen kinne.
• Printsje it wurkblêd oer it brailleskrift út as net alle learlingen tagelyk oan de hark-

opdracht wurkje kinne (sjoch stap 5 fan ’e beskriuwing). It wurkblêd is te finen ûnder it
kopke ‘de taalaktiviteit’.

Beskriuwing
1. Bepraat mei de learlingen hoe’t se tinke dat it wêze soe om blyn te wêzen

Hoe kinne minsken dy’t blyn binne dochs bepaalde aktiviteiten dwaan, sa as boartsje,
sporte of telefyzje sjen?

2. Besjoch de útstjoering
Sjoch mei-inoar nei de WitWat-útstjoering oer ‘boartsje datst blyn bist’. Praat nei it besjen
oer de útstjoering. Dat kin koart of wat wiidweidiger (sjoch ‘Differinsjaasje’).

3. Lis de opdracht út
Yn it filmke is te sjen dat guon bline minsken gebrûk meitsje fan in blinehûn en dat Noah
fan WitWat it bline famke Fenna by de earm pakt en har sa de maneezje út helpt. Hjoed
sille de learlingen harren ek liede litte, sadat se fiele hoe’t it is om blyn te wêzen.

4. Oefenje de Fryske begripen om ien it paad te wizen
Lit alle learlingen stean en lit se aktyf meidwaan troch de beweging dy’tsto neamst út te
fieren.
Foarbylden: doch ien stap nei foaren ta, doch twa stappen nei achteren ta, stean stil, draai
nei links, draai nei rjochts, doch ien stap nei links, til dyn rjochterfoet op en set him del op
it opstapke (sa as op in trep, en lit se ek de leuning fêstpakke). Lit in pear learlingen ek ris
deselde (of oare) Fryske ynstruksjes jaan.

5. Lit de learlingen yn groepkes sels in rûte rinne
Meitsje no heterogene groepkes fan trije learlingen op basis fan thústaal. Ien fan it
groepke mei neat sjen en hat in blyndoek foar, in oar jout de ynstruksjes yn it Frysk en de
lêste hâldt yn ’e gaten oft it wol feilich giet.
It giet derom dat se elkoar goede oanwizingen jouwe en sa op in oar plak yn skoalle
útkomme as wêr’t se begûn binne. It giet der dus net om om elkoar in sa dreech mooglike
rûte rinne te litten.
As de learlingen mei de blyndoek foar harren rûte rûn hawwe, moatte se riede (sûnder
te sjen fansels) wêr’t se útkaam binne. Dêrnei wikselje de learlingen fan rol, oant alle
learlingen alle rollen hân hawwe.
Meitsje mei de learlingen dúdlike ôfspraken wêr’t se wol en net komme meie yn it
skoalgebou. As it te drok wurdt mei safolle learlingen troch de skoalle, dan kin de groep
ek splitst wurde. De iene helte fan de klasse docht dizze opdracht, de oare helte wurket
oan de opdrachten dy’t by ‘Suggestjes’ by it ûnderdiel ‘Differinsjaasje’ stean en komt op in
oar momint oan bar.

6. Kom yn it neipetear werom op de brûkte Fryske ynstruksjes
Gie it harkjen en lieden fan de ‘bline’ bern goed? Wie it dreech om út te finen wêr’t de rûte
einige?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Wurkje oan it skriuwen en lêzen yn it Frysk

De learlingen kinne harren beskriuwing fan in paad yn it skoalgebou (fonetysk) opskriuwe.
Dêrnei lêst in oare learling it werom. Is de beskriuwing sa dúdlik dat se betinke kinne
wêr’t it paad yn it skoalgebou útkomt? Dan wurdt der wurke oan: Skriuwe A2 - Kin in koart
stikje skriuwe neffens in fêst stramyn en Lêze A1 - Kin koarte, ienfâldich opskreaune
oanwizingen opfolgje.
In fariaasje is ek mooglik: de learkrêft skriuwt de beskriuwing fan it paad. De learlingen
lêze dy beskriuwing en besykje derachter te kommen wêr’t se yn it skoalgebou útkomme.
Dan wurdt der oan it lêstneamde differinsjaasjedoel wurke.

• Mear omtinken foar it harkjen
De learlingen kinne de ynformaasje út it WitWat-filmke yn eigen wurden neifertelle. Dan
wurdt der wurke oan: Harkje A2 - Kin in ienfâldich ferteld of foarlêzen ferhaal begripe. It
observaasjeynstrumint ‘Neifertelling’ kin dan ek ynset wurde.

• Suggestjes
Lit de learlingen ek fiele: mei in blyndoek foar moatte se oan in ding fiele en riede wat it is.
Op it wurkblêd dat by dizze WitWat-útstjoering heart, stiet it brailleskrift. As de learlingen
wurden of berjochten foar elkoar opskriuwe mei in prikpen, kinne se dy ek fan elkoar lêze

troch te fielen. 

Mear by dit tema
• Lear de Fryske nammen fan de lichemsdielen mei de wurdlist ‘Lichemsdielen’ (sjoch

kopke ‘ekstra’)
• Meitsje it wurkblêd ‘Kinsto it ferbine?’ oer lichemsdielen.
• Oefenje de wurden dy’t brûkt wurde kinne by in rûte troch de skoalle mei de ynteraktive

sykplaat ‘Skoalle’.
• Lês it ferhaaltsje ‘Beppe har bril’ oer de beppe fan Sef dy’t har bril net fine kin.
• Dizze en mear materialen by it tema binne te finen yn de Temateek by de tema’s ‘Hoe

fielsto dy?’ en ‘Wa bisto?’.

Evaluaasje
As der ekstra omtinken is foar it harkjen (sjoch ‘Differinsjaasje’), dan kin it 
observaasjeynstrumint ‘Neifertelling’ ynset wurde. It observaasje-ynstrumint is te finen ûnder 
it kopke ‘evaluaasje’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

8 Au, dat docht sear!
Hantlieding foar de learkrêft

De learlingen leare in ferske en oan ’e hân fan de ynhâld fan in ferbândoaze leare se wat der 
brûkt wurde kin om better wurden.

Tiidpaad
45 minuten

Doelen
Mei dizze Taalaktiviteit wurdt wurke oan de folgjende doelen:
• De learlingen kinne it Fryske ferske (mei)sjonge (Prate A1 − Kin in bysûnder koarte tekst

foarlêze, lykas in oankundiging, Prate A2 – Kin wat fertelle).
• De learlingen kinne de lichemsdielen beneame (Yn Petear A1 – Kin ynformaasje freegje

of jaan).
• De learlingen kinne de sinnen fan it wurkblêd (meielkoar) lêze (Lêze A1 − Kin koarte,

ienfâldige, opskreaune oanwizingen opfolgje).
• De learlingen kinne oan ’e hân fan it wurkblêd it goede materiaal út de ferbândoaze sykje

(Prate A2 – Kin yn it koart beskriuwe hoe’t hy/sy wat dwaan of meitsje moat of hoe’t wat
wurket).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Freegje in pear dagen foar dizze Taalaktiviteit oan de âlden en de learlingen oft se

in ferbândoaze fan thús meinimme wolle (der wurdt neat mei de ynhâld dien, nei de
aktiviteit kin de doaze wer mei nei hús).

• Harkje nei it ferske ‘Oer de kop flein’ in pear kear. It is te finen ûnder it kopke ‘de
taalaktiviteit’.

• Meitsje heterogene groepkes op basis fan thústaal. De grutte fan de groepkes hinget
ôf fan it oantal ferbândoazen. As der te min ferbândoazen binne, splits dan de klasse
en lit de iene helte oan dizze aktiviteit wurkje en de oare helte selsstannich (sjoch by
‘Differinsjaasje’ foar ideeën). Set yn alle groepkes yn alle gefallen ien goede lêzer.

• Printsje helpblêd 1 − dat is in lêsopdracht by de ferbândoaze − foar alle groepkes. It
helpblêd is te finen ûnder it kopke ‘de taalaktiviteit’.

Beskriuwing
1. Lit de learlingen it ferske ‘Oer de kop flein’ beharkje

Nei it ferske meie de learlingen reagearje op de tekst, of stel fragen sa as: ‘Wat is der
bard?’ (it jonkje is fan de fyts fallen), ‘Wêr hie it jonkje lêst fan?’ (alles die him sear, in

sneedsje yn it ear, de noas stie bryk en hy hie wat mei de mûle), ‘Wat moast er dwaan om 
better te wurden’ (in wike op bêd, pleisters).

2. Sjong it ferske mei-inoar
Lit it ferske noch in pear kear hearre en besykje it ferske meisjonge te litten. Yn plak fan
allegear tagelyk itselde te sjongen, kinne ferskillende groepkes ek om beurten in pear
sinnen sjonge. Fansels kin it ferske op in oar momint yn ’e wike ek noch in pear kear
oefene wurde.

3. Yntrodusearje de ferbândoaze
De mem fan it jonkje út it ferske sil grif in ferbândoaze brûkt hawwe. Hawwe de learlingen
wolris in ferbândoaze besjoen? Dat sille se no yn groepkes dwaan. De learlingen sille
yn groepkes meielkoar de ynhâld fan de ferbândoazen besjen. Tink derom: se meie
de ynhâld net echt brûke of dermei boartsje; de ferbândoaze moat wer mei nei hús (of
it moat wêze dat der oare ôfspraken makke binne). Faaks kin de learkrêft útlizze dat
ferbân net mear steryl is as it út it plestik helle wurdt. Lis oan de groepkes út hoe’t de
opdracht útfierd wurde moat. Om de beurt meie se wat út de doaze pakke en fertelle wat
it is, wêr’t it foar brûkt wurdt, foar hokker lichemsdielen it is (dy fraach kin fansels net
altyd beäntwurde wurde) en oft se it sels al ris nedich hân hawwe by in ûngelokje. Sjoch
‘Differinsjaasje’ foar de omgong mei Frysktalige en net-Frysktalige learlingen.

4. De learlingen besjogge de ferbândoaze en prate deroer
Rin ûnder de petearen troch de klasse en jou oanwizingen as it petear net goed
ferrint. Doch eventueel sels foar hoe’t de learlingen wat fertelle kinne oer in item út de
ferbândoaze.

5. Diel helpblêd 1 mei in lêsopdracht by de ferbândoaze út
As it lêsnivo it talit, kinne de learlingen dizze opdracht sels meielkoar lêze en dwaan.
As dat dreech is, kin de learkrêft de Fryske sinnen foarlêze. De learlingen kinne ûnder
it wurkjen de sinnen sels nochris besykje te lêzen. De learlingen op (wei nei) A2-nivo
besykje drege Fryske wurden út de sinnen oer te setten nei it Nederlânsk en kinne
Nederlânske antwurden oersette nei it Frysk.

6. Besprek de aktiviteit nei
Freegje de learlingen oft se fan al it materiaal yn de ferbândoaze wisten wat it wie en oft
se de Fryske nammen wisten. Sieten yn alle ferbândoazen dy’t besjoen binne deselde
materialen? Wat siet yn alle ferbândoazen? Wat soe der yn alle ferbândoazen sitte
moatte? Bepraat sa meielkoar noch in pear dingen út de ferbândoaze.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• As de learlingen noch net (goed genôch) lêze kinne

As de learlingen noch net goed lêze kinne, kin dizze opdracht ek mûnling yn de groepkes
dien wurde. De klam leit dan mear op ‘Prate’ en ‘Yn Petear’. Lit it helpblêd op it digiboerd
sjen, lês de Fryske sinnen foar en betink mei-inoar hokker materiaal út de ferbândoaze
brûkt wurde kin. Stap 6 fan de beskriuwing ferfalt dan. Let op: der wurdt dan net oan alle
basisdoelen fan dizze aktiviteit wurke, mar dy wurde wol ôffinkt yn it referinsjeramt.

• Mear omtinken foar it skriuwen yn it Frysk
Brûk foar dizze opdracht helpblêd 2, te finen by dizze Taalaktiviteit yn Spoar 8. Dat
is in skriuwopdracht by de ferbândoaze. De learlingen besykje in stik materiaal út de

ferbândoaze te tekenjen en skriuwe dêr yn (fonetysk) Frysk by wat it is en wêr’t se it foar 
brûke kinne. Dan wurdt der wurke oan Skriuwe A2 - Kin in koart stikje skriuwe neffens in 
fêst stramyn.

• Omgong mei Frysktalige en net-Frysktalige learlingen
Stimulearje de learlingen op wei nei A1, op A1-nivo en op wei nei A2 om yn it Frysk om
help te freegjen as se in wurd net witte. Dat kinne se dwaan mei de fêste Fryske ‘chunks’
lykas: kinst dat noch in kear sizze?, ik begryp it net, ik wit dat wurd net, kinst it noch in
kear útlizze of kinst dat ek nochris in kear yn it Nederlânsk sizze?
Stimulearje de learlingen op wei nei A2-nivo en op A2-nivo om wurden oer te setten nei
it Frysk foar de learlingen dy’t it Fryske wurd net kenne. Daagje harren út om harren taal
fêst te hâlden, ek as sy gearwurkje mei learlingen dy’t net Frysktalich binne. Op dy manier
helpe sy net-Frysktalige learlingen by it harkjen en ferstean fan it Frysk.

• Oare fakgebieten
Muzyk - Doch mear mei it ferske yn de muzykles. Lear it ferske oan, lústerje nei de rym of
beweech by it ferske.
Drama - Spylje de situaasje út it ferske nei. Wat bart der nei’t it jonkje oer de kop flein is?
Hoe komt er thús? Wat docht mem? Watfoar materialen út de ferbândoaze moatte brûkt
wurde?

Mear by dit tema
• Oefenje noch mear wurden oer ‘sûnens’:

De learlingen kinne de lichemsdielen oefenje mei typfleantúchje ‘Lichemsdielen’, memory
‘Lichemsdielen’ en memory ‘Wêr wurdst better fan?’.

• De ynteraktive sykplaat ‘Lichem en sûnens’ kin by dizze aktiviteit brûkt wurde.
• Boppesteande materialen binne te finen ûnder it kopke ‘ekstra’ by dizze Taalaktiviteit.
• Mear materialen by it tema binne te finen yn de Temateek by it tema ‘Hoe fielsto dy?’.
• Boeken: Yn it boek ‘Sirkus PeM’ fan Mindert en Babs Wijnstra steane in oantal grappige

ferhalen oer ûngelokjes en dokters. Set it boek op de lêstafel, lês de ferhaaltsjes foar of lit
de learlingen sels lêze.

Evaluaasje
By stap 4 kinne ûnderdielen fan it observaasjeynstrumint ‘Mûnling oerlis’ ynset wurde. 

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

De learkrêft lêst foar út of de learlingen lêze it boek ‘Sirkus PeM en de ûlewapper’ fan Mindert 
Wijnstra, prate dêr mei-inoar oer en dogge (in oantal) bypassende aktiviteiten út de lesbrief 
fan de Berneboeke-ambassadeur. 

Tiidpaad
Ofhinklik fan de kar fan de aktiviteiten

Doelen
• De learlingen ûntdekke de wrâld yn boeken en ha wille by it lêzen en mei-inoar bepraten

fan it boek.
• De learlingen kinne (evt. mei help fan de yllustraasjes) it ferhaal begripe (Harkjen A1/A2

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan
teksten, foaral as dêr fisuele stipe by is).

• De learlingen kinne mei-inoar prate oer it ferhaal (Yn petear A1 - Kin ynformaasje freegje
of jaan/Yn petear A2 - Kin sizze wat hy/sy derfan fynt).

Tarieding
• Soargje foar in eksimplaar fan it boek ‘Sirkus PeM en de ûlewapper’. De lêskonsulint fan

de biblioteek kin dêr eventueel by helpe, of bestel it boek yn de websjop fan de Afûk.
• Lês it boek of in oantal ferhalen út it boek.
• Lês de lesbrief yn de Taalaktiviteit ‘Boekles: Sirkus PeM en de ûlewapper’ goed troch en

meitsje in kar út de aktiviteiten. De lesbrief is te finen ûnder it kopke ‘lesbrief’ by dizze
Taalaktiviteit.

• Binne der materialen nedich foar de keazen aktiviteiten? Lis dy dan alfêst klear.
• Lis Keimpe de Krokodil (of in oare Fryske pop of knuffel) klear.

Beskriuwing
1. It plak

Soargje foar in plak dêr’t alle learlingen goed meisjen kinne yn it printeboek. Foarlêze yn
lytse groepkes stimulearret de belutsenheid fan de learlingen en befoarderet de lêswille.
Keimpe de Krokodil (of in oare Fryske pop of knuffel) docht ek mei. Kenne de bern Keim-
pe al? Keimpe is in Fryske krokodil. Hy komt yn ’e klasse as it Fryske les is. Hy ferstiet wol
Nederlânsk, mar om’t er allinne mar Frysk werom praat, is de drompel foar de net-Fryskta-
lige learlingen minder heech om Frysk tsjin Keimpe te praten.

2. It boek
Besjoch mei-inoar it boek oan ’e hân fan de suggestjes yn de lesbrief. Freegje nei it lêzen:
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der
ek dingen dy’t hieltyd weromkamen?

Hantlieding foar de learkrêft

Boekles

9 Sirkus PeM en de ûlewapper

Dat binne fragen út de ‘Vertel eens’-manier fan Aiden Chambers. De fragen stimulearje it 
neitinken en praten oer it ferhaal en de yllustraasjes.

3. De aktiviteiten
Kies ien of mear aktiviteiten út de lesbrief en doch dy mei de klasse.

Differinsjaasje
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei
A2-nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn it
Nederlânsk sizze?

• Taalstipe
Set drege wurden oer nei it Nederlânsk of lit Frysktalige learlingen dat dwaan. Brûk de
yllustraasjes as stipe by de tekst troch dingen oan te wizen.

• Meartalichheid
Sjoch watfoar belangrike wurden in soad foarkomme yn it keazen ferhaal. Freegje lear-
lingen mei in oare thústaal as Frysk of Nederlânsk oft sy dy wurden yn harren thústaal
kenne. Meitsje de wurden sichtber troch se op te skriuwen.

Mear by it tema
Yn de Temateek, by it tema ‘Wat fynsto moai?’, binne mear materialen te finen oer it tema.

10 Witsto dit oer dit bist?
Hantlieding foar de learkrêft

De learlingen leare Fryske bistenammen en betinke wêr’t bisten sliepe en wat se ite.

Tiidpaad
45 minuten

Doelen
Mei dizze Taalaktiviteit wurdt wurke oan de folgjende doelen:
• De learlingen kinne nei it besjen fan in filmke fertelle watfoar iten de bisten krije (“Harkjen

A2 – Kin begripe wêr’t Friezen dy’t mei-inoar prate it oer hawwe”, “Yn petear A1 – Kin
ynformaasje freegje of jaan”)

• De learlingen kenne Fryske bistenammen en kinne mei behelp fan it helpblêd yn it Frysk
beneame wêr’t de bisten sliepe en wat se ite (“Prate A1 – Kin beskriuwe wêr’t hy/sy
wennet” / “Lêze A1 – kin in yndruk krije fan teksten, foaral as der fisuele stipe by is” /
“Prate A1 – kin in bysûnder koarte tekst foarlêze, lykas in oankundiging”).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
• Set it filmke ‘Bist Wizer - Bist sêd?’ klear op it digiboerd. It is te finen ûnder it kopke ‘de

taalaktiviteit’.
• Lis ynformaasjeboeken (dat kinne boeken yn ferskillende talen wêze) oer bisten klear.
• Meitsje heterogene groepkes op basis fan thústaal en taalnivo.
• Printsje helpblêd 1 (beide blêden) foar alle groepkes út. It helpblêd is te finen ûnder it

kopke ‘de taalaktivteit’.

Beskriuwing
1. Besjoch de Bist Wizer-útstjoering ‘Bist sêd’

Yn dy útstjoering helpe Marieke en Jorrit yn AquaZoo mei it klearmeitsjen fan it iten foar
de bisten. Freegje de learlingen om der goed op te letten oer watfoar bisten it giet en
watfoar iten der foar de bisten yn it filmke te sjen is. Kom nei it besjen fan de útstjoering
werom op dy sjochfraach. Kenne de learlingen noch mear Fryske bistenammen? Skriuw
dy eventueel op it boerd.

2. Lit de learlingen yn groepkes oerlizze wat bisten ite kinne
Fertel de learlingen dat guon bisten foar in part itselde ite kinne as wy (bygelyks fruit,
nuten, fisk of fleis - mar wy ite dat fansels net rau). Se ite ek oare saken.
De learlingen besykje by it oerlizzen safolle mooglik saken te betinken dy’t bisten ite
kinne. Freegje de learlingen om dêrby safolle mooglik Fryske wurden te brûken. Sjoch

‘differinsjaasje’ foar de omgong mei net-Frysktalige en Frysktalige learlingen.
3. Lit de earste side fan helpblêd 1 op it boerd sjen

Op de earste side stiet iten dat bisten ite kinne. Gean de wurden en ôfbyldingen by del, lês
de wurden foar en wiis se oan. Set de Fryske wurden ek oer nei it Nederlânsk.
As it nivo it talit, meie de learlingen de wurden ek sels lêze yn de groepkes (diel de
útprinte helpblêden dan earst út).
It lêste fakje is leech, hawwe de learlingen yn harren groepke ek iten betocht dat net op it
helpblêd stiet?

4. Lit de twadde side fan helpblêd 1 sjen
Op de twadde side steane sliepplakken fan bisten. Gean de wurden en ôfbyldingen by del,
lês de wurden foar en wiis se oan. Ek hjir is der in leech fakje. Kinne de learlingen noch
mear sliepplakken betinke?
As it nivo it talit, meie de learlingen de wurden ek sels lêze yn de groepkes.

5. Betink in bist
Wurkje wer mei it groepke. Alle learlingen yn it groepke betinke in bist. Yn ien groepke
mei itselde bist net troch meardere learlingen brûkt wurde. Witte de learlingen de Fryske
namme fan harren bist? De learlingen meie elkoar helpe. Mei-elkoar betinke de learlingen
wat de bisten dy’t sy betocht hawwe ite en wêr’t se sliepe. Se kinne de helpblêden dêr by
brûke. De learlingen kinne ek yn ynformaasjeboeken bisten opsykje en opsykje wat se ite
en wêr’t se sliepe (sjoch ‘differinsjaasje’).

6. Stimulearje it brûken fan it Frysk
As de learlingen in bist betocht hawwe, stimulearje harren dan om harren bist en de
ynformaasje dêroer oan de oare learlingen te fertellen yn it Frysk. Dat kin klassikaal, mar
kinst as learkrêft ek by de groepkes del rinne.
Jou earst sels in foarbyld: ‘Myn bist is in hamster en hy sliept yn syn koai. Hy yt graach
siedsjes, mar hâldt ek fan woartel, bôle en apel.’
De learlingen dy’t it Frysk net as thústaal hawwe, meie ek Nederlânske wurden brûke.
Stimulearje harren wol om it bist, it sliepplak en it iten yn it Frysk te beneamen. Slagget
dat net, set dan dy wurden noch in kear oer yn it Frysk as se klear binne mei harren
beskriuwing.

7. Bepraat koart de bysûndere bisten en beskriuwingen mei de learlingen
Set wichtige wurden oer yn it Nederlânsk.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Mear omtinken foar it lêzen

De learlingen kinne sels ynformaasje oer bisten opsykje (bygelyks wêr’t se wenje en
wat se ite). By ‘Ekstra’ by dizze Taalaktiviteit yn Spoar 8 en yn de temateek binne Fryske
teksten oer bisten te finen. De learlingen kinne ek Nederlânske teksten lêze en de
kearnwurden dêrfan oersette nei it Frysk. Dan wurdt der wurke oan: “Lêze A2 -Kin yn
ienfâldige, deistige teksten spesifike, foarsisbere ynformaasje fine dy’t hy/sy nedich hat.

• Mear omtinken foar it harkjen
Jou mear omtinken oan it harkjen troch mear wiidweidich werom te kommen op de
útstjoering fan Bist Wizer. Of lês Fryske ynformative teksten foar yn plak fan se troch
de learlingen sels lêze te litten. Dan wurdt der wurke oan “Harkjen A2 – kin in ienfâldich

foarlêzen of ferteld ferhaal begripe”. It observaasje- ynstrumint ‘Neifertelling’ kin ek ynset 
wurde by dit differinsjaasjedoel.

• Omgong mei Frysktalige en net-Frysktalige learlingen
Stimulearje de learlingen op wei nei A1 en op wei nei A2, om yn it Frysk om help te
freegjen as se in wurd net witte. Dat kinne se dwaan mei de fêste Fryske ‘chunks’ lykas:
kinst dat noch in kear sizze?; ik begryp it net, ik wit dat wurd net, kinst it noch in kear
útlizze; kinst dat ek nochris in kear yn it Nederlânsk sizze?
Stimulearje de learlingen op wei nei A2- nivo om de bisten en it iten dy’t yn it Nederlânsk
neamd wurde oer te setten yn it Frysk foar de learlingen dy’t it Fryske wurd net kenne.
Daagje har út om harren taal fêst te hâlden, ek as sy gearwurkje mei learlingen dy’t net
Frysktalich binne. Op dy manier helpe sy net-Frysktalige learlingen by it harkjen en it
ferstean fan it Frysk.

• Ferfolch op dizze taalaktiviteit
De aktiviteit ‘Bistetún De Wylde Wrâld’ is in moai ferfolch op dizze aktiviteit.

Mear by dit tema
• De learlingen kinne sels mear Fryske bistenammen oefenje mei de spultsjes

Typfleantúchje: ‘Bisten’, Wurdsiker: ‘Bisten yn de bistetún’ en Memory: ‘Bisten’. De
sliepplakken fan de bisten komme wer werom yn it memoryspultsje ‘Wêr sliepe bisten?’.

• De ferskes ‘Boer Swart’ en ‘Yn de bistetún’ binne geskikte ferskes om by dizze
taalaktiviteit te brûken.

• By dizze taalaktiviteit binne ek de ynteraktive sykplaten ‘Bistetún’ en ‘Buorkerij’ te brûken.
• Boppesteande materialen binne te finen ûnder it kopke ‘ekstra’ by dizze Taalaktiviteit.
• Mear materialen by it tema binne te finen yn de Temateek by it tema ‘Wat beweecht dêr?’.

Evaluaasje
As der wurke wurdt oan it differinsjaasjedoel foar it harkjen, dan kin it observaasje-ynstrumint 
‘Neifertelling’ ynset wurde. 

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Hantlieding foar de learkrêft
Sjonge foar sinteklaas

De learlingen lústerje nei Fryske sinteklaasferskes en leare Fryske wurden dy’t by it 
sinteklaasfeest hearre.

Tiidpaad
40 minuten (de ferskes kinne op in oar momint noch fierder oefene wurde).

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne de Fryske sinteklaasferskes (mei)sjonge en kinne de Fryske wurden 

dy’t by Sinteklaas hearre sawol passyf as aktyf beneame (Prate A1 - Kin in bysûnder 
koarte tekst foarlêze, lykas in oankundiging). 

•	 Mei stipe fan de plaatsjes kinne de learlingen tegearre de wurden lêze (Lêze A1 - Kin 
ienfâldige berjochten begripe).

•	 De learlingen kinne tegearre in sin betinke dêr’t safolle mooglik Fryske wurden yn brûkt 
wurde (Yn Petear A2 - Kin in oar oanwizingen jaan).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Harkje nei de ferskillende sinteklaasferskes (dy steane by ‘ferskes’ yn it tema ‘Wat 

fiersto?’) yn de Temateek en meitsje in kar.
•	 Guon ferskes binne ek geskikt om meartalich te sjongen, sa as: ‘de sek fan Sinteklaas’, 

‘Sinteklaas komt op syn hynder’, ‘oer wâljende weagen’ en ‘súntsjes gean de 
hynstepoatsjes’. De oare ferskes binne mooglik noch net bekend by de learlingen, mar 
wol tige geskikt.

•	 Printsje de wurdkaartsjes op helpblêd 1 út.

Beskriuwing
1.	 Lústerje nei Fryske sinteklaasferskes (sjoch tarieding).
Stean stil by wurden dy’t foar learlingen op A1-nivo noch net dúdlik binne.
Oefenje de ferskes op in oar momint better, se binne no bedoeld om yn ‘e sfear te kommen 
en de earste sinteklaaswurden te hearren.
2.	 Besjoch de wurdkaartsjes op helpblêd 1.
Dat kin op it boerd of diel de kopyen út. Yn de ferskes binne al in protte Fryske wurden brûkt 
dy’t by Sinteklaas hearre. De learlingen sille noch mear wurden leare.
3.	 Besjoch de Fryske wurden.

Wiis de learlingen derop dat guon wurden itselde binne, sa as ‘dak’ en ‘Pyt’. En wiis de 
learlingen der ek op dat Pyt yn it Frysk oars skreaun wurdt as yn it Nederlânsk. Lit de 
learlingen yn twatallen de plaatsjes besjen en yn it Frysk en Nederlânsk beneame en lêze. As 
dat mooglik is, keppelje dan Nederlânsktalige learlingen oan in Frysktalige learling.
4.	 Betink sinnen mei de wurden. 
De learlingen sille yn itselde twatal sinnen betinke by de plaatsjes. Jou earst sels in foarbyld, 
bygelyks by it plaatsje ‘snobbersguod’: Fan al it snobbersguod hâld ik it meast fan sûkelade.
De learlingen op A1-nivo meie (as se it Fryske wurd net witte) ek Nederlânske wurden brûke 
yn de sin. Stimulearje harren om de wurden fan de kaartsjes wol yn it Frysk te beneamen en 
om elkoar te helpen by it finen fan de goede Fryske wurden. Learlingen op A2-nivo kinne foar 
de learlingen op A1-nivo wurden oersette fan it Nederlânsk nei it Frysk en fan it Frysk nei it 
Nederlânsk. Tegearre kinne se dan sinnen meitsje.
Lit de learlingen dat sa’n 5 minuten dwaan.
5.	 Freegje de learlingen om in moaie sin.
Priizgje de learlingen op A1-nivo dy’t Fryske wurden brûke en learlingen op A2-nivo dy’t goed 
oaren holpen hawwe mei Fryske wurden.

It ferfolch fan dizze aktiviteit is ôfhinklik fan de kar fan de learkrêft en it nivo fan de learlingen 
en de groep.

1.	 Meitsje in ferhaaltsje.
Lit it twatal mear sinnen betinke by de plaatsjes, sadat it in ferhaaltsje wurdt. Jou earst sels 
in foarbyld.
As it past by it nivo fan de learlingen kinne se dy sinnen ek (fonetysk) opskriuwe (sjoch 
‘differinsjaasje’). Moaie ferhaaltsjes kinne oan de klasse (of oan Sinteklaas, as er op besite 
komt) foarlêzen of ferteld wurde. By it ferhaaltsje kinne ek plaatsjes opplakt of tekene wurde.
2.	 Meitsje sels noch mear wurdkaartsjes.
De learlingen kinne sels noch mear Fryske wurden betinke dy’t by ‘Sinteklaas’ hearre. Lit se dy 
sels tekenje en opskriuwe.
3.	 Spylje memory.
As sawol de plaatsjes as de wurden útknipt wurde, kinne de learlingen it spultsje memory 
dwaan. Se moatte de twa kaartsjes dy’t byelkoar hearre omdraaie. De spiler dy’t de measte 
goede kaarten byelkoar socht hat, is de winner fan it spultsje. Fansels kinne se harren 
eigenmakke wurdkaartsjes (sa as hjirboppe beskreaun) ek by it spultsje brûke.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Mear omtinken foar it skriuwen

De learlingen kinne ûnder in plaatsje sels (fonetysk) in (koarte) sin skriuwe. Se kinne ek 
meardere plaatsjes brûke en dêr sinnen by skriuwe, sadat it in ferhaal wurdt. Dan wurdt 
der wurke oan: Skriuwe A2 - Kin in ienfâldich ferhaal of gedicht skriuwe.

•	 Oare fakgebieten
Sjong mear Fryske sinteklaasferskes yn de muzykles.

Mear by dit tema
•	 Lit de learlingen oefenje mei wurden oer Sinteklaas troch de wurdsiker te dwaan (ûnder it 

kopke ‘ekstra’ by dizze Taalaktiviteit).
•	 De ynteraktive sykplaat ‘Sinteklaas’ (ûnder it kopke ‘ekstra‘ by dizze Taalaktiviteit) is ek 

tige geskikt by dizze taalaktiviteit. 
•	 Sjong Fryske Sinteklaasferskes.

Hantlieding foar de learkrêft
Us eigen ferhaal

De learlingen betinke in ferhaal en spylje de gefoelens dy’t dêryn foarkomme nei. Se meitsje 
der in foto fan en betinke in Fryske sin by alle foto’s.

Tiidpaad
Utlis en ferhaal betinke: 50 minuten.
Foto’s meitsje: 15 minuten it groepke.
Utwurking: 20 minuten.
Ofsluting: 5 minuten it groepke.

As de groepkes tagelyk de foto’s by harren ferhaal meitsje, dan binne der mear kamera’s 
nedich. Der kin ek foar keazen wurde dat in ekstra begelieder de foto’s makket (bygelyks in 
ûnderwiisassistint of heit of mem). Hy of sy soe dan ek foar alle groepkes in pear geskikte 
foto’s útsykje kinne, sadat de learkrêft dat net hoecht te dwaan.

De ferhalen kinne ek op oare mominten fan de dei of wike besprutsen wurde. Dan binne de 
harkmominten wat minder lang.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne de (troch har keazen) gefoelens/emoasjes yn it Frysk beneame (Yn 

Petear A2 – Kin persoanlike ynformaasje freegje of jaan).
•	 De learlingen kinne meielkoar in ferhaal betinke mei ferskillende gefoelens/emoasjes 

deryn (Yn Petear A2 – Kin in plan of idee foarlizze en beprate en ôfspraken meitsje).
•	 De learlingen kinne by alle foto’s fertelle/foarlêze wat der bart (Prate A1 – Kin in bysûnder 

koarte tekst foarlêze, lykas in oankundiging).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Besjoch de praatplaat ‘Gefoelens/emoasjes’. De praatplaat is te finen ûnder it kopke 

‘taalaktiviteit’.
•	 Lês it ferhaal ‘Grutte earen’ troch. It ferhaal is te finen ûnder it kopke ‘taalaktiviteit’.
•	 Meitsje heterogene groepkes fan 3 of 4 bern op basis fan thústaal en taalnivo.
•	 Draai helpblêd 1 út foar alle groepkes. It helpblêd is te finen ûnder it kopke ‘taalaktiviteit’.
•	 Soargje yn alle gefallen foar ien tablet, telefoan of digitale kamera om foto’s mei te 

meitsjen.

•	 Soargje eventueel foar in ekstra begelieder dy’t helpe kin by it meitsje fan de foto’s. 
Bygelyks in ûnderwiisassistint of âlder.

Beskriuwing
1.	 Praat oer gefoelens en emoasjes.
Fertel de learlingen dat se hjoed yn petear gean sille oer emoasjes/gefoelens. Freegje oft se 
ek in foarbyld neame kinne fan in gefoel/emoasje. Stimulearje de learlingen om it antwurd 
yn it Frysk te jaan. Set Nederlânske antwurden oer nei it Frysk en Fryske antwurden oer nei it 
Nederlânsk. Brûk de praatplaat oer emoasjes dêrby.
2.	 Lês it ferhaal ‘Grutte earen’ foar.
Jou de learlingen in harkfraach mei. Yn it ferhaal komme in protte ferskillende gefoelens/
emoasjes foar, freegje de bern goed op te letten hokker oft dat binne.
Set ûnder it foarlêzen wichtige Fryske wurden oer nei it Nederlânsk of lis se út. Sa is it ferhaal 
ek foar de (op wei nei) A1-bern te folgjen.
3.	 Praat oer it ferhaal en de emoasjes.
Yn it ferhaal wurde ferskillende gefoelens/emoasjes neamd: bliid (Sytse by it knikkerjen en 
Marije as se in grapke makket), teloarsteld (Marije hat gjin knikkerts by har), skrokken (as 
Sytse ûntdutsen hat dat de knikkert yn syn ear sit), fernuvere (sawol Marije as heit kinne hast 
net leauwe dat der in knikkert yn it ear fan Sytse sit), skamte (Sytse skammet him dat de 
knikkert yn syn ear sit, kriget reade wangen), benaud/bang (Sytse is bang dat de knikkert der 
net mear út kin en dat it sear docht). Wiis ûnder it bepraten fan de emoasjes it byhearrende 
plaatsje oan op de praatplaat.
4.	 Vertel over de opdracht
De learlingen sille in ferhaal betinke en sette de emoasjes út it ferhaal op de foto. Lit helpblêd 
2 op it boerd sjen as foarbyld. It foarbyld bestiet út fjouwer plaatsjes. By elk plaatsje stiet in 
oar gefoel sintraal.
Diel helpblêd 1 út en lis de opdracht út. Op it blêd steane acht fakken. De groepkes tekenje 
aanst yn de fakken (of skriuwe, ôfhinklik fan it nivo) wat der bart yn harren ferhaal. Yn 
alle fakken kinne se ûnderoan ek noch de emoasje tekenje (bygelyks mei in smiley) en de 
emoasje derby skriuwe. Se moatte minimaal fjouwer fakken folje (sadat it in ferhaal is) en 
maksimaal acht (it moat net te lang wurde). De teksten of tekeningen yn de fakken foarmje 
mei-inoar in ferhaal. De emoasjes út it ferhaal wurde ek de fotomominten.
5.	 Betink it ferhaal.
Lit de learlingen no yn harren groepke (sjoch ‘tarieding’) it ferhaaltsje betinke. 
Lit se koart meielkoar oerlizze. Sjoch ‘Differinsjaasje’ foar de omgong mei Frysktalige en net-
Frysktalige learlingen. It observaasjeynstrumint ‘Mûnling oerlis’ kin hjir ynset wurde.
6.	 De groepkes folje it helpblêd yn.
Rin ûnder it wurkjen by de groepkes del om mei de learlingen oer it ferhaal te praten. Freegje 
watfoar emoasjes der yn it ferhaal sitte.
7.	 Tink nei oer de foto’s.
Lit de learlingen, as it ferhaal klear is, neitinke oer de foto’s. Wat moat derop stean? Wêr 
kinne de foto’s makke wurde? En watfoar materiaal is der nedich? (bygelyks knikkerts). Lit de 
learlingen yn it groepke ôfspraken meitsje oer wa’t wat docht.

Wannear’t dizze taalaktiviteit oer meardere mominten ferspraat wurdt, dan is it no in geskikt 
momint om te stopjen.

8.	 Meitsje de foto’s.
De learlingen spylje de sênes/emoasjes fan it ferhaal dat earder betocht is. Se kinne harren 
ynfolle helpblêd dêrby brûke. It ferhaal hoecht net hielendal neispile te wurden; it giet om de 
fotomominten dêr’t dúdlik in emoasje yn te sjen is. Lit de learlingen yn harren groepkes sels 
de foto’s meitsje of soargje foar in ekstra begelieder dy’t de bern helpe kin (sjoch ‘Tarieding’).
9.	 Printsje de foto’s en skriuw dêr in sin by.
Printsje foar alle groepkes de foto’s fan de sênes út en lit de groepkes de foto’s besjen.  By 
alle foto’s betinke se meielkoar in goede Fryske sin. Dy kin de learkrêft ûnder de foto skriuwe, 
mar de learlingen kinne dat ek sels dwaan (sjoch ‘Differinsjaasje’). Sa ûntstiet der in koart 
ferhaal.
10.	Fertel it ferhaal.
Lit de learlingen yn harren groepke oefenje mei it foarlêzen fan harren sinnen (as se al wat 
lêze kinne) of fertellen fan it ferhaal. Se ferdiele de foto’s om wat by te fertellen, sa komme 
alle learlingen oan it wurd. Stimulearje de learlingen op (wei nei) A1-nivo om safolle mooglik 
Fryske wurden te brûken. Fansels kinne de learlingen op (wei nei) A2-nivo harren dêr by 
helpe. Lit alle groepkes harren ferhaal presintearje oan de klasse.!

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Mear omtinken foar it skriuwen yn it Frysk
De learlingen kinne in goede sin (fonetysk) opskriuwe ûnder de foto.
Der wurdt dan wurke oan: Skriuwe A1 - Kin wat oer him-/harsels of oaren opskriuwe en 
Skriuwe A2 - Kin in ienfâldich ferhaal of gedicht skriuwe.
•	 Mear omtinken foar it harkjen yn it Frysk
De learlingen kinne de foarlêzen/fertelde ferhalen folgje en begripe.
Der wurdt dan wurke oan: Harkje A1 - Kin nammen, getallen en bekende wurden ferstean en 
Harkje A2 - Kin in ienfâldich ferteld of foarlêzen ferhaal begripe. It observaasjeynstrumint 
‘Neifertelling’ kin ek ynset wurde by dit doel.
•	 Omgong mei Frysktalige en net-Frysktalige learlingen
Stimulearje de learlingen op wei nei A1, op A1-nivo en op wei nei A2 om yn it Frysk om help te 
freegjen as se in wurd net witte. Dat kinne se dwaan mei de fêste Fryske ‘chunks’ lykas: kinst 
dat noch in kear sizze?, ik begryp it net, ik wit dat wurd net, kinst it noch in kear útlizze of 
kinst dat ek nochris in kear yn it Nederlânsk sizze?
Stimulearje de learlingen op wei nei A2- nivo en op A2-nivo om wurden oer te setten nei it 
Frysk foar de learlingen dy’t it Fryske wurd net kenne. Daagje Frysktalige learlingen út om 
harren taal fêst te hâlden, ek as sy gearwurkje mei learlingen dy’t net Frysktalich binne. Op dy 
manier helpe sy net-Frysktalige learlingen by it harkjen en ferstean fan it Frysk.
•	 Oare fakgebieten
It meitsjen fan de foto’s past goed by in les byldzjende foarming en it útspyljen fan it ferhaal 
kin útwurke wurde yn in dramales.
It betinken fan in ferhaal past by kreatyf skriuwen.
•	 Suggestje
Brûk in moai ferhaal foar de skoalkrante of om yn oare klassen foar te lêzen/te fertellen..

Mear by dit tema
•	 Lit de bern de emoasjes opsykje yn de wurdsiker: ‘Gefoelens’.
•	 Sjong mei de bern it ferske ‘Poer’.
•	 Lit de bern wurden oefenje mei de ynteraktive sykplaat ‘Gefoelens en sintugen’.
•	 De boppesteande materialen binne te finen ûnder it kopke ‘ekstra’ by dizze Taalaktiviteit.

Evaluaasje
Foar it observearjen fan it oerlis yn de groepkes kin it observaasjeynstrumint ‘mûnling oerlis’ 
brûkt wurde. Meitsje de kar om in groepke te observearjen of ien learling fan in groepke.

As der ekstra omtinken is foar it harkjen (sjoch ‘Differinsjaasje’), dan kin it 
observaasjeynstrumint ‘Neifertelling’ ynset wurde. De observaasjeynstruminten binne te finen 
ûnder it kopke ‘evaluaasje’ by dizze Taalaktiviteit. 

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.  

Hantlieding foar de learkrêft

By kop en kont

De learlingen harkje nei in ferhaal oer ‘Snotsje en Skeetsje’ en beneame dêrnei de 
lichemsdielen. Dizze opdracht is geskikt as meartalige aktiviteit.

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne it Frysk yn harren groepke brûke en/of folgje en meielkoar safolle 

mooglik lichemsdielen yn it Frysk beneame (Yn Petear A2 – Kin persoanlike ynformaasje 
freegje of jaan / Prate A1 – Kin him- of harsels beskriuwe).

•	 De learlingen kinne de briefkes fan helpblêd 1 oer de lichemsdielen lêze en op it goede 
plak plakke (Lêze A1 – Kin ienfâldige berjochten begripe / Prate A1 – Kin in bysûnder 
koarte tekst foarlêze, lykas in oankundiging).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Meitsje heterogene groepkes op basis van thústaal en taalnivo. It is praktysk om de 

goede lêzers te ferdielen oer de ferskillende groepkes. 
•	 Foar alle groepkes tekenark en in stik behang (of plak in tal grutte stikken papier 

oanelkoar).
•	 Printsje helpblêd 1 en/of helpblêd 2 út (te finen ûnder it kopke ‘De taalaktiviteit’).

Beskriuwing
1.	 Lês it ferhaal ‘Snotsje en skeetsje’ foar oan de learlingen. 
Jou de learlingen in harkfraach: Watfoar lichemsdielen wurde der neamd yn it ferhaal? Stean 
koart stil by ûnbekende mar wichtige wurden foar it folgjen fan it ferhaal. Wiis se oan, byldzje 
se út of jou de Nederlânske betsjutting.
2.	 Kom werom op de harkfraach.
Yn it ferhaal wurde ferskillende lichemsdielen neamd: fingers, mûle, tosken, noas, skouders, 
kont. Fetsje it ferhaal nochris koart gear of lit ien fan de learlingen dat dwaan, om te sjen oft 
se it ferhaal goed folgje koene. Fertel de learlingen dat der fansels folle mear lichemsdielen 
binne. Dy sille de learlingen yn harren groepke (sjoch tarieding) betinke.
3.	 Lit de learlingen inoar tekenje op it papier
Ien learling út it groepke giet op it stik papier lizzen en de oaren lûke in line om it lichem 

hinne. Dêrnei wurde de eagen, de noas, it hier, de mûle en de earen yn de foarm tekene.
De learlingen moatte oerlizze oer wa’t wat docht. Sjoch ‘differinsjaasje’ foar oanwizingen foar 
de net-Frysktalige learlingen.
4.	 Lit de learlingen lichemsdielen beneame yn it Nederlânsk of it Frysk.
As de learkrêft ek omtinken oan it Ingelsk jaan wol by dizze aktiviteit, dan kinne de learlingen 
ek besykje om de lichemsdielen boppedat yn it Ingelsk te beneamen.
5.	 As de learlingen net mear lichemsdielen beneame kinne, diel dan helpblêd 1 út.
De learlingen besykje meielkoar de wurden op it blêd te lêzen en betinke wêr’t de briefkes op 
it tekene lichem plakt wurde kinne. De lichemsdielen steane der yn meardere talen op. De 
learlingen hawwe stipe oan in oare taal as se de betsjutting yn ien fan de talen net witte. Se 
plakke de wurdkaartsjes op it goede plak yn it tekene lichem.
As de learkrêft der net foar keazen hat om it Ingelsk by dizze aktiveit te belûken, knip dan de 
rige Ingelske wurden derôf.
6.	 Kom koart werom op it wurk yn de groepkes
Sawol op it brûken fan it Frysk as op it wurk fan de learlingen.
7.	 Hingje de tekeningen op
Kom tusken oare aktiviteiten troch werom op de lichemsdielen troch fragen te stellen oan de 
learlingen.
Tink oan fragen lykas:
watfoar lichemsdiel sit der oan ’e ein fan de foet?
wêrmei hâld ik myn tas fêst?
wêrmei kin ik knippe?
kinst dyn earmtakke / ear / knibbel oanwize?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen.
Jou de learlingen yn it foar stipe by it ferhaal troch alfêst in koarte gearfetting te jaan. Dat kin 
yn it Nederlânsk. Nim ûnder it foarlêzen hjir en dêr romte om in wurd te ferdúdlikjen of om in 
fraach te stellen. De learlingen op A1-nivo meie it Nederlânsk as fiertaal brûke, de learlingen 
op wei nei A2 besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te brûken 
as se it petear net goed folgje kinne. Foarbylden dêrfan binne: kinst dat noch in kear sizze?, 
ik begryp it net, kinst it noch in kear útlizze of kinst dat ek nochris in kear yn it Nederlânsk 
sizze?
•	 Mear omtinken foar it harkjen nei it ferhaal.
De learlingen kinne it Fryske ferhaal folgje en kinne dat yn eigen wurden gearfetsje (Harkje A2 
- Kin in ienfâldich foarlêzen of ferteld ferhaal begripe).
Learlingen op A1-nivo meie dat yn it Nederlânsk dwaan, learlingen op wei nei A2 besykje dêr 
Fryske wurden by te brûken en learlingen op A2-nivo brûke dêrby it Frysk.
Lit learlingen dy’t noch net lêze en skriuwe kinne mei-inoar safolle mooglik lichemsdielen 
beneame.
Lit se in krúske op it papier sette as se witte hoe’t dat lichemsdiel yn it Nederlânsk en it Frysk 
hjit. De learlingen op A1-nivo en op wei nei A2-nivo besykje it Frysk fan de peteargenoaten 
oer te nimmen en safolle mooglik lichemsdielen yn it Frysk te beneamen oan ’e ein fan dizze 

aktiviteit. Dat kin bygelyks troch in spultsje: de learkrêft of in learling wiist in lichemsdiel oan. 
De learlingen fertelle watfoar lichemsdiel dat is yn it Frysk en it Nederlânsk. De learkrêft kin 
sels op it tekene lichem de briefkes fan helpblêd 1 (te finen ûnder it kopke ‘De taalaktiviteit’) 
derby plakke.
•	 Meitsje fan dizze aktiviteit in meartalige aktiviteit.
Brûk sawol Frysk, Nederlânsk as Ingelsk om de lichemsdielen te beneamen. Miskien binne 
der sels wol learlingen yn de klasse dy’t de lichemsdielen yn noch in oare taal beneame 
kinne!
•	 Ha mear omtinken foar it skriuwen.
As de learlingen lichemsdielen betinke dy’t net op helpblêd 1 steane, dan kinne se helpblêd 
2 brûke en sels it lichemsdiel (fonetysk) opskriuwe. As it nivo fan de groep it talit, kin der ek 
foar keazen wurde om helpblêd 1 net yn te setten en allinnich gebrûk te meitsjen fan helpblêd 
2. Dan wurdt der wurke oan: Skriuwe A1 - Kin wat oer him-/harsels of oaren opskriuwe.
•	 Lit de learlingen nei ôfrin fan dizze aktiviteit de briefkes fan de oare groepkes lêze. Se 

besykje te ûntdekken oft oare groepkes oan oare lichemsdielen tocht hawwe.
Trochdat de briefkes op it goede plak op it lichem plakt binne en de lichemsdielen der sawol 
yn it Nederlânsk as yn it Frysk op steane, hawwe se fisuele stipe foar de betsjutting fan it 
wurd. Dan wurdt der wurke oan: Lêze A1 - Kin ienfâldige berjochten begripe..

Mear by dit tema
•	 Lit de learlingen ek de spultsjes Typfleantúchje: ‘lichemsdielen’ en Memory: 

‘lichemsdielen’ spylje en wurkje mei de ynteraktive sykplaat ‘lichem en sûnens.’ Sa kinne 
de learlingen ek de lichemsdielen yn it Frysk oefenje!

•	 De boppesteande materialen binne te finen ûnder it kopke ‘Ekstra’ by dizze Taalaktiviteit.

Evaluaasje
It observaasjeynstrumint ‘neifertelling’ kin ynset wurde as der ekstra omtinken jûn wurdt oan 
it earste differinsjaasjedoel: ‘de learlingen kinne it Fryske ferhaal folgje en kinne it yn eigen 
wurden gearfetsje’.

As de kaartsjes troch deselde persoan skreaun wurde, kin it observaasjeynstrumint ‘skriftlike 
taalûntjouwing’ brûkt wurde. Net alle fragen kinne ynfolle wurde by dizze aktiviteit, mar it jout 
wol in byld fan de skriftlike taalûntjouwing fan de learling.

It observaasjeynstrumint ‘oerlis’ kin ynset wurde om it oerlis en de gearwurking fan de 
groepkes te folgjen. De obersvaasjeynstruminten binne te finen ûnder it kopke ‘Evaluaasje’ by 
dizze Taalaktiviteit. 

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.  

Hantlieding foar de learkrêft
Dit is ús talint

De learlingen sjogge nei in WitWat-útstjoering oer sport en talint. Dêrnei betinke se wat 
harren eigen talinten (en dy fan harren klasgenoaten) binne. 

Tiidpaad
50 minuten (om de harkmominten wat minder lang te meitsjen, kin it bepraten fan de briefkes 
ek op oare mominten yn de wike dien wurde).

Doelen
Mei dizze Taalaktiviteit wurdt wurke oan de folgjende doelen:
•	 Mei stipe fan de wurdlisten kinne de learlingen foar harsels en oaren (mei safolle mooglik 

wurden) yn it Frysk opskriuwe (fonetysk) wat se moai fine en wêr’t se goed yn binne. 
(Skriuwe A1 – Kin wat oer him-/harsels of oaren opskriuwe).

•	 De learlingen kinne harren briefke lêze (Lêze A1 − Kin ienfâldige berjochten begripe).
•	 De learlingen kinne elkoar yn it Frysk betankje (Yn Petear A1 – Kin ien deisizze, ôfskie fan 

ien nimme en betankje).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Set de WitWat-útstjoering klear.
•	 Meitsje in kar út de wurdlisten en sykplaten om by dizze aktiviteit te brûken.
•	 Boppesteande materialen binne te finen ûnder it kopke ‘De taalaktiviteit’.
•	 Alle learlingen hawwe in stik papier (A4) en skriuwark nedich.

Beskriuwing
1.	 Yntrodusearje de WitWat-útstjoering.
Fertel de learlingen dat it hjoed giet oer talinten en oer wat se moai fine. De WitWat-
útstjoering past dêr goed by. Freegje de learlingen om op te letten oer hokker talint de 
WitWat-útstjoering giet.
2.	 Kom koart werom op de WitWat-útstjoering en de harkfraach.
As der keazen is foar it differinsjaasjedoel ‘harkje’, doch dat dan wiidweidiger.
3.	 Besprek mei de klasse dat der ferskillende talinten binne.
Fansels binne der net allinnich mar talinten yn ’e sport, mar ek yn keunstfoarmen, of ien 
ûnderskiedt him/har bygelyks troch bysûndere eigenskippen of feardichheden. Brûk foar 
Fryske wurden de wurdlisten of de sykplaten.
4.	 Lis de opdracht út en lit de learlingen talinten en eigenskippen fan harsels opskriuwe.

De learlingen krije in stik papier. Dat teare se sa op dat der fjouwer fakken ûnder elkoar 
komme, yn de lingte fan it papier. Yn alle fjouwer fakken skriuwe se harren namme. Yn it 
boppeste fak skriuwe se wêr’t se goed yn binne en/of wat se leuk oan harsels fine (dat mei 
yn stekwurden). Stimulearje de learlingen om de Fryske wurden dy’t se kenne (bygelyks fan 
de wurdlisten fan stap 3) yn fonetysk Frysk op te skriuwen. Jou sels in foarbyld. As se klear 
binne, teare se it boppeste fak nei achteren ta, sadat de tekst net mear te lêzen is. Der binne 
dan noch trije fakken sichtber dêr’t de namme op stiet.
5.	 Lit klasgenoaten it briefke oanfolje mei positive eigenskippen en talinten.
Helje de briefkes op en diel se dan wer út. Soargje derfoar dat de learlingen net itselde 
briefke krije. De learlingen hawwe no it briefke mei de namme fan in klasgenoat krigen. Se 
meie net sjen nei wat der al opskreaun is. Se folje no yn it twadde fak ien of mear talinten of 
positive eigenskippen of feardichheden yn fan de persoan dy’t de namme derop skreaun hat 
(de eigener). Se meie it fansels wer mei stekwurden en/of yn fonetysk Frysk opskriuwe. Se 
skriuwe der ek harren eigen namme by, sadat de eigener wit wa’t it opskreaun hat. Lit se it 
fak dat se beskreaun hawwe wer nei achteren ta teare, nim de briefkes wer yn en diel se wer 
út. Lit de learlingen de oare fakken ek op dy manier ynfolje.
6.	 De briefkes geane no werom nei de earste eigener.
Lit de bern earst harren briefke foar harsels lêze. De learlingen ferlykje harren eigen 
antwurden mei dy yn de trije fakken derûnder. Komt it oerien? Lit de learlingen dêrnei yn 
harren tafelgroepke (of mei harren fêste Spoar 8-maatsje) de briefkes besjen en beprate.
7.	 Bepraat de aktiviteit mei de klasse. 
Freegje de learlingen oft se ek moaie of bysûndere dingen lêzen hawwe op harren briefke en 
oft se yn it Frysk ek ien betankje kinne foar it opskriuwen fan de positive eigenskippen.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Lit de learlingen de aktiviteit mûnling dwaan. 
As de learlingen noch net goed skriuwe en lêze kinne, kin de aktiviteit ek mûnling (fan stap 4 
ôf) dien wurde. Meitsje in binnen- en bûtenrûnte en lit de bern om en om oan mekoar fertelle 
wat se in talint, goede eigenskip of feardichheid fan de oar fine. Lit dêrnei de bûtenrûnte 
trochdraaie en werhelje dat in pear kear. Bepraat dêrnei de opdracht lykas beskreaun by 
stap 7. Dan wurdt der wurke oan Yn Petear A1 - Kin sizze wat hy/sy wol en net lekker fynt en 
freegje wat oaren wol en net leuk of lekker fine, en A2 - Kin persoanlike ynformaasje freegje 
of jaan. Let op: der wurdt dan net oan de basisdoelen fan lêzen en skriuwen wurke by dizze 
aktiviteit, mar dy wurde wol automatysk ôffinkt yn it referinsjeramt.
•	 Besteegje mear oandacht oan it harkjen. 
Lit de learlingen noch mear oefenje mei harkjen en kom wiidweidiger werom op de WitWat-
útstjoering. Dan wurdt der wurke oan Harkje A2 - Kin in ienfâldich foarlêzen of ferteld ferhaal 
begripe en A2 - Kin begripe wêr’t Friezen dy’t mei-inoar prate it oer hawwe.
•	 Oare fakgebieten.
Yn it ferske ‘Dyn talint’ wurdt oer ferskillende talinten songen. Dat ferske kin ek as 
yntroduksje fan dizze aktiviteit brûkt wurde, yn plak fan de WitWat-útstjoering. 
Mei dizze aktiviteit wurkest ek oan de sosjaal-emosjonele ûntwikkeling..

Mear by dit tema
•	 Oefenje noch mear wurden by dit tema. De learlingen kinne noch mear Fryske wurden oer 

‘kreativiteit’ leare troch de spultsjes typfleantúchje ‘Kleuren’, wurdsiker ‘Kreatyf’, memory 
‘Kleuren’ en memory ‘Foarmen’ te dwaan en wurden te sykjen op de ynteraktive sykplaten.  
Dizze materialen binne te finen ûnder it kopke ‘Ekstra’ by dizze Taalaktiviteit. 

Hantlieding foar de learkrêft
Is sûn iten wol lekker?

De learlingen tinke nei oer de fraach oft sûn iten wol lekker wêze kin. Se meitsje dêr in 
kollaazje oer.

Tiidpaad
50 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne in kollaazje meitsje oer lekker iten en de Fryske nammen fan it iten 

der (fonetysk) by skriuwe (“Skriuwe A1 – kin fragen oer himsels ynfolje”).
•	 De learlingen kinne oan ’e hân fan harren kollaazje oanjaan watfoar iten se al of net lekker 

fine  en oft it al of net sûn is. (“Yn Petear A2 – kin persoanlike ynformaasje freegje of 
jaan” en “Prate A1 – kin in bysûnder koarte tekst foarlêze, lykas in oankundiging”).

Oare doelen, dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Freegje de learlingen om safolle mooglik folders fan supermerken mei te nimmen. As 

se thús in Ja-Nee of Nee-Nee-stikker hawwe, kinne se de buorlju freegje, of sels nei de 
supermerk ta gean.

•	 Lês it ferhaal ‘spinaazje mei spikers’ earst in kear sels troch.
•	 Printsje foar alle learlingen helpblêd 1 út.
•	 It ferhaal en it helpblêd binne te finen ûnder it kopke ‘De taalaktiviteit’. 

Beskriuwing
1.	 Lês it ferhaal ‘Spinaazje mei spikers foar’
Stean koart stil by wichtige of ûnbekende wurden en set dy oer yn it Nederlânsk, wiis se oan 
of beskriuw it wurd mei oare Fryske wurden.
2.	 Bepraat it ferhaal koart (of wiidweidiger, sjoch ‘differinsjaasje’)
Freegje de learlingen wêrom’t Doeke earst gjin spinaazje priuwe wol (omdat er tinkt dat der 
spikers yn sitte).
3.	 Oerlis mei in skoudermaatsje
Lit de learlingen oerlizze mei harren skoudermaatsje oft der ek iten is dat se earst net lekker 
fûnen, mar no wol. Bepraat de antwurden fan de learlingen koart. Freegje de learlingen oft it 
iten sûn of net sûn is.
4.	 Betink foarbylden fan sûn en net sûn iten

Beneam it iten en skriuw it op, sadat de learlingen de wurden letter wer brûke kinne.
Bepraat ek wêrom’t it sûn is (bygelyks omdat der fitamines yn sitte) of net sûn is (bygelyks 
omdat der in protte sûker yn sit).
5.	 Meitsje in kollaazje oer lekker iten
Besjoch mei de learlingen helpblêd 1. Dit helpblêd bestiet út twa siden. Op ien side moat sûn 
en lekker iten komme te stean en op ’e oare side komt wat net sûn is, mar wol lekker.
De learlingen knippe ôfbyldingen út de folders en plakke dy op harren stikken papier. Se 
oerlizze yn har groepke wat de Fryske namme is fan it iten of drinken en skriuwe dat der 
(fonetysk) by. Se kinne it wurd ek oerskriuwe wannear’t it wurd al by de ynventarisaasje brûkt 
is.
Help de learlingen as se it wurd net witte. Meartalich? Skriuw sawol it Nederlânske wurd as it 
Fryske wurd derby. Eventueel kin it sels noch oanfolle wurde mei wurden út oare thústalen of 
út it Ingelsk.
6.	 Lit de learlingen wat fertelle (of foarlêze) oer harren kollaazje
Besjoch de kollaazjes mei de hiele klasse of yn groepkes. Lit de groepkes fertelle wat se 
opplakt hawwe en wêrom. Lit de learlingen nei ferskillen en oerienkomsten sykje.
7.	 Hingje de kollaazjes op
De learlingen kinne ek noch elkoars wurk besjen, lêze en fergelykje. Lit se sykje nei wurden 
dy’t se noch net kenne of nei in soart iten dat hast net ien op harren kollaazje hat te stean 
(sjoch ek ‘differinsjaasje’).

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Wurkje ek oan it lêzen yn it Frysk
•	 De learlingen kinne de ferskillende kollaazjes en de wurden dy’t der by skreaun binne, 

mei elkoar fergelykje. Dan wurdt der wurke oan: “Lêze A1 - kin in yndruk krije fan teksten, 
foaral wannear’t der fisuele stipe by is”.

•	 Mear omtinken foar it harkjen nei in ferhaal
•	 De learlingen kinne it ferhaal ‘spinaazje mei spikers’ begripe en neifertelle.
•	 Der wurdt dan wurke oan: “Harkje A2 - kin in ienfâldich foarlêzen of ferteld ferhaal 

begripe”.
•	 By dit differinsjaasjedoel kin ek it observaasje-ynstrumint ‘neifertelling’ ynset wurde 

(sjoch ek ‘evaluaasje’).
•	 Oare fakgebieten
•	 Under it tekenjen of it nifeljen kin der ek oan de kollaazjes wurkje wurde. Learlingen kinne 

harren lekkere iten ek tekenje. Sjong oer net sûn -mar wol lekker- iten en lear it ferske ‘Iten 
mei in P’.

Mear by dit tema
•	 De bern kinne mear Fryske wurden leare of oefenje mei de wurden dy’t se krekt leard 

hawwe, troch de spultsjes Typfleantúchje: ‘Sûn iten’, Wurdsiker: ‘Griente en fruit’ en 
Memory ‘Iten’ te dwaan en mei de ynteraktive sykplaat ‘Iten en drinken’. De materialen 
binne te finen ûnder it kopke ‘Ekstra’ by dizze Taalaktiviteit. 

Evaluaasje
As der wurke wurdt oan it differinsjaasjedoel foar it harkjen, dan kin it observaasje-ynstrumint 
‘neifertelling’ ynset wurde.

Brûk de observaasje om de ûntjouwing fan de learlingen te folgjen en om feedback oan de 
learlingen te jaan. As guon punten net yn te foljen binne, lit dizze dan leech.  

De learlingen lêze opsisferskes út it letterboek ‘P is fan PIBA’ fan Dorine van den Beukel, prate 
dêr mei-inoar oer en dogge (in oantal) bypassende aktiviteiten út de lesbrief. 

Tiidpaad
Ofhinklik fan de kar fan de aktiviteiten

Doelen
•	 De learlingen ûntdekke de wrâld yn boeken en ha wille by it lêzen en mei-inoar bepraten 

fan it boek.
•	 De learlingen kinne (evt. mei help fan de yllustraasjes) it ferhaal begripe - Harkjen A1/A2 

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan 
teksten, foaral as dêr fisuele stipe by is).

•	 De learlingen kinne mei-inoar prate oer it ferhaal (Yn petear A1 - Kin ynformaasje freegje 
of jaan/ Yn petear A2 - Kin sizze wat hy/sy derfan fynt).

Tarieding
•	 Soargje foar in eksimplaar fan it boek ‘P is fan PIBA’. De lêskonsulint fan de biblioteek kin 

dêr eventueel by helpe, of bestel it boek yn de websjop fan de Afûk.
•	 Lês de lesbrief by ‘P is fan PIBA’ goed troch en meitsje in kar út de opsisferskes en aktivi-

teiten.
•	 Binne der materialen nedich foar de keazen aktiviteiten? Lis dy dan alfêst klear.
•	 Lis Keimpe de Krokodil (of in oare Fryske pop of knuffel) klear.

Beskriuwing
1.	 It plak
Soargje foar in plak dêr’t alle learlingen goed meisjen kinne yn it boek. Foarlêze yn lytse 
groepkes stimulearret de belutsenheid fan de learlingen en befoarderet de lêswille. Keimpe 
de Krokodil (of in oare Fryske pop of knuffel) docht ek mei. Kenne de bern Keimpe al? Keim-
pe is in Fryske krokodil. Hy komt yn ’e klasse as it Fryske les is. Hy ferstiet wol Nederlânsk, 
mar om’t er allinne mar Frysk werom praat, is de drompel foar de net-Frysktalige learlingen 
minder heech om Frysk tsjin Keimpe te praten.

Hantlieding foar de learkrêft

P is fan Piba

2.	 It boek
Besjoch mei-inoar it boek oan de hân fan de suggestjes yn de lesbrief. Freegje nei it lêzen: 
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der 
ek dingen dy’t hieltyd werom kamen? Dit binne fragen út de ‘Vertel eens’-manier fan Aiden 
Chambers. De fragen stimulearje it neitinken en praten oer it ferhaal en de yllustraasjes.
3.	 De aktiviteiten
Kies ien of mear aktiviteiten út de lesbrief en doch dy mei de klasse.

Differinsjaasje
•	 Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei 
A2-nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Taalstipe
Set drege wurden oer nei it Nederlânsk of lit Frysktalige learlingen dat dwaan. Brûk de 
yllustraasjes as stipe by de tekst troch dingen oan te wizen.

•	 Meartalichheid
Freegje learlingen mei in oare thústaal as Frysk of Nederlânsk oft sy de nammen fan in 
oantal bisten yn harren thústaal kenne. Meitsje de wurden sichtber troch se op te skriu-
wen.

Mear by it tema
Under it kopke ‘Ekstra’ by dizze Taalaktiviteit fynst mear materialen oer dit tema.
Dêrneist fynst yn de Temateek, by it tema ‘Wat beweecht dêr?’, mear materialen oer dit tema.

Evaulaasje
It observaasje-ynstrumint ‘Neifertelling’ kin ynset wurde om it harkjen fan de learlingen te 
folgjen. Dat ynstrumint is te finen ûnder it kopke ‘boekles’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft
Myn handige robot

De learlingen tinke nei oer de fraach wêr’t in robot foar brûkt wurde kin. De learlingen sille in 
robot (of apparaat) ûntwerpe en in presintaasje hâlde oer wat dy robot allegear kin.

Tiidpaad
55 minuten
(Om de harkmominten wat minder lang te meitsjen, kin it presintearjen ek op oare mominten 
yn de wike dien wurde).

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne yn twa- of trijetallen in robot (apparaat) betinke en tekenje (Yn Petear 

A1 – Kin sizze wat hy/sy wol en net leuk of lekker fynt en freegje wat oaren wol en net 
leuk of lekker fine / Yn petear A2 − Kin in plan of idee foarlizze en beprate en ôfspraken 
meitsje / Yn petear A2 – Kin in oar oanwizingen jaan / Yn petear A2 – Kin sizze wat hy/ sy 
derfan tinkt).

•	 De learlingen kinne (mei safolle mooglik wurden) yn it Frysk harren ûntwerp presintearje 
(Prate A2 − Kin yn it koart beskriuwe hoe’t hy/sy wat dwaan of meitsje moat of hoe’t wat 
wurket).

•	 De learlingen kinne de útlis fan de oare groepen folgje of begripe (Harkje A2 – Kin in 
oankundiging of in koarte útlis begripe).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Set it fragmint út Tsjek klear.
•	 Draai foar alle groepkes it wurkblêd ‘Myn handige robot’ op A3-formaat út.
•	 Boppesteande materialen binne te finen ûnder it kopke ‘De taalaktiviteit’.
•	 Betink (en tekenje eventueel) alfêst in apparaat/robot foar it foarbyld (sjoch punt 4 fan 

‘beskriuwing’).
•	 Meitsje geskikte twa- of trijetallen op basis fan thústaal en taalnivo.
•	 Lis tekenark klear.

Beskriuwing
1.	 Praat mei-inoar oer wat in robot kin.
Lit de learlingen dêr meielkoar oer prate (yn harren tafelgroepke of mei harren 
skoudermaatsje). Kom dêr koart klassikaal op werom. Hokker robots binne der? Ek 
kompjûters en oare apparaten binne in soarte fan robot. Set wichtige Fryske wurden oer nei it 

Nederlânsk en set Nederlânske antwurden oer nei it Frysk.
2.	 Besjoch it fragmint út Tsjek.
Yn de útstjoering wurdt sjen litten hoe’t in melkrobot wurket. Freegje de learlingen om derop 
te letten wat de robot allegear docht en oft in robot écht sels neitinke kin. Kom nei it filmke 
werom op dy fragen. Wat ha de learlingen heard en sjoen oer robots?
3.	 Bepraat it foarbyld fan in eigen ûntwerp foar in robot/apparaat.
Fertel de learlingen oer in probleem. Bygelyks dat de boadskiptassen altyd sa swier binne. 
Soe it net handich wêze as in robot dy tassen tilde en de boadskippen opromme? Fertel datst 
in ûntwerp makke hast foar sa’n robot. Lit it ûntwerp sjen (foarôf makke) of tekenje it mei 
help fan de learlingen op it boerd. Praat oer wat dêrop sitte moat: in oan- en útknop, in earm 
dy’t wat tille kin? Eagen om te sjen wêr’t de robot hinne moat? Of sensoaren? Fertel hoe’t de 
robot wurket. Bgl.: earst rint (of rydt?) er nei de auto, dan scant er hoefolle tassen der binne, 
dan tilt er se út ’e auto, ensfh. Lis de klam op de wurden dy’t de folchoarder oanjouwe. Betink 
ek in namme foar de robot/it apparaat. Set wichtige Fryske wurden oer nei it Nederlânsk en 
skriuw by de ûntwerptekening belangrike wurden of útlis.
4.	 De learlingen betinke sels in robot (apparaat).
Lit de groepkes earst in plan meitsje. Watfoar robot/apparaat soe handich wêze? As de 
learlingen gjin idee ha, help se dan troch konkrete foarbylden te jaan, lykas: in apparaat dat 
opskriuwt wat ynflústere wurdt, in robot dy’t de sliepkeamer oprommet, in robot dy’t de hûn 
útlitte kin of in apparaat dat de bôle smart.
5.	 It ûntwerp wurdt makke op it wurkblêd.
Diel de wurkblêden út. De learlingen sette harren idee op papier. Se moatte dêr goeie 
ôfspraken by meitsje, lykas: wat wurdt tekene troch wa? Binne se it iens oer it ûntwerp? 
Eventueel kinne de learlingen ek ôfbyldingen út bygelyks folders brûke en dy derby tekenje. 
Se betinke ek meielkoar in namme foar harren robot/apparaat. Sjoch ‘differinsjaasje’ foar 
oanwizingen foar de omgong mei Frysktalige en net-Frysktalige learlingen.
6.	 De ûntwerpen wurde presintearre. 
Oan ’e hân fan harren ûntwerp lizze de learlingen út watfoar robot/apparaat se betocht 
hawwe. Se fertelle de namme, wat it apparaat kin en de folchoarder fan wat der bart om 
de robot/it apparaat wurkje te litten. Fansels meie de learlingen ek fragen stelle oan de 
ûntwerpers en fertelle oft sy sa’n robot ek handich fine. De ûntwerpen krije in moai plakje, 
sadat de learlingen dêr letter nochris meielkoar nei sjen kinne en oer prate kinne.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Skriuw de wurking fan it apparaat derby.
Lit de learlingen de wurking fan it apparaat der (fonetysk) by skriuwe. Dan wurdt der wurke 
oan: Skriuwe A1 – Kin wat oer him-/harsels of oaren opskriuwe. As de learlingen dat sels 
noch net kinne, dan kin de learkrêft dat der ek by skriuwe. Meitsje dêrnei fan de ûntwerpen in 
boek dat de learlingen dan sels besjen en lêze kinne. Dan wurdt der wurke oan: Lêze A1 – Kin 
in yndruk krije fan teksten, foaral as dêr fisuele stipe by is, en Lêze A2 – Kin ynstruksjes mei 
yllustraasjes begripe.
•	 Omgong mei Frysktalige en net-Frysktalige learlingen.
Stimulearje de learlingen op wei nei A1, op A1-nivo en op wei nei A2 om yn it Frysk om help te 
freegjen as se in wurd net witte. Dat kinne se dwaan mei de fêste Fryske ‘chunks’ lykas: kinst 

dat noch in kear sizze?, ik begryp it net, ik wit dat wurd net, kinst it noch in kear útlizze of 
kinst dat ek nochris in kear yn it Nederlânsk sizze?
Stimulearje de learlingen op wei nei A2-nivo en op A2-nivo om wurden oer te setten nei it 
Frysk foar de learlingen dy’t it Fryske wurd net kenne. Daagje harren út om harren taal fêst te 
hâlden, ek as sy gearwurkje mei learlingen dy’t net Frysktalich binne. Op dy manier helpe sy 
net-Frysktalige learlingen by it harkjen en ferstean fan it Frysk.

Mear by dit tema
•	 Lês it ferhaal ‘De praatmasine’ foar. 
Dit ferhaal slút oan by it ûnderwerp fan dizze taalaktiviteit en giet oer professor Knapsky dy’t 
in praatmasine makket. Nei it ferhaal kin ek it observaasjeynstrumint ‘neifertelling’ ynset 
wurde.
•	 Oefenje noch mear wurden oer ‘apparaten en stroom’. 
De learlingen kinne noch mear Fryske wurden by dizze taalaktiviteit oefenje troch de 
wurdsiker ‘Hoe kin dat’ te meitsjen of troch memory ‘Stroom’ en memory ‘Apparaten’ te 
spyljen of troch te wurkjen mei de ynteraktive sykplaat ‘Apparaten’.
•	 Sjong oer in apparaat.
Sjong mei de bern it ferske ‘Handige Harry’.
•	 Boppesteande materialen binne te finen ûnder it kopke ‘Ekstra’ by dizze Taalaktiviteit.

Evaluaasje
Under it presintearjen kin de learkrêft it observaasjeynstrumint ‘mûnlinge presintaasje’ 
brûke. Meitsje de kar om in groepke te observearjen of ien learling fan in groepke. It 
observaasjeynstrumint is te finen ûnder it kopke ‘evaluaasje’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Keimpe de Krokodil leart de learlingen yn alle lessen in Fryske ‘letter’ oan.

Tiidpaad
30 - 40 minuten

Doelen
•	 De learlingen leare dat in hiel soad lûden en letters yn it Nederlânsk en yn it Frysk itselde binne.
 

Tarieding
•	 Iepenje de Lêsline en de startles. Rin sels troch de opdrachten.
•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 Start fan de lêsline 

Besjoch mei de learlingen de earste opdracht. Hjir sjogge se Fryske wurden/sinnen. Slagget it om 
dy wurden/sinnen te lêzen? 

2.	 Oefenje 
Keimpe de Krokodil fertelt wat oer de personaazjes yn de lêsline en lit de learlingen kennis meitsje 
mei Frysk lêzen. Besjoch mei de learlingen de wurden en/of sinnen. Lit de audiofragminten hearre 
of lês sels foar. Lit de learlingen de wurden/sinnen ek lêze. Witte sy wat de wurden betsjutte? De 
learlingen meitsje selsstannich de opdrachten. Sy krije fuort feedback fan it systeem.

3.	 Ofslute 
Besjoch mei de learlingen ‘Dit wie dizze les’ nei it meitsjen fan de opdrachten. Lês de wurden/sin-
nen noch in kear.

Differinsjaasje
•	 Learlingen dy’t al goed (Nederlânsk) lêze kinne 

Learlingen dy’t dat kinne, kinne hiel goed selsstannich troch opdrachten fan de Lêsline gean. Tink 
bygelyks oan learlingen dy’t al lêze kinne as se yn groep 3 komme en flot troch de stof fan de Ne-
derlânske lêsmetoade hinne geane. Dy learlingen kinne útdage wurde troch de Lêsline.

•	 Omgong mei net-Frysktalige learlingen 
De learlingen op A1-nivo meie it Nederlânsk as fiertaal brûke, de learlingen op wei nei A2-nivo 
besykje Fryske wurden te brûken en learlingen op A2-nivo dogge it yn it Frysk. Stimulearje de 

Technysk lêzen

Startles

net-Frysktalige learlingen om fêste Fryske útdrukkingen (‘chunks’) te brûken as se it petear net 
goed folgje kinne. Foarbylden dêrfan binne: kinst dat noch in kear sizze?, ik begryp it net, kinst it 
noch in kear útlizze of kinst dat ek nochris in kear yn it Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de yllustraasjes 
as stipe by de tekst troch dingen oan te wizen. 

•	 Mei-inoar gearwurkje 
Learlingen dy’t it Frysk noch dreech fine, kinne gearwurkje mei in maatsje dy’t wol Frysktalich is. 

•	 Meartalichheid 
Freegje learlingen mei in oare thústaal as Frysk of Nederlânsk oft sy wurden dy’t in soad yn de 
tekst foarkomme ek yn harren thústaal kenne. Meitsje de wurden sichtber troch se op te skriuwen 
yn ferskillende talen.

Mear oefenje Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

Hantlieding foar de learkrêft
Watfoar klean fynsto moai?

De learlingen kinne harren eigen klean beskriuwe en oan ’e hân fan in tekening fertelle 
watfoar klean oft se moai fine.

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne harren eigen klean (mei safolle mooglik wurden) yn it Frysk beskriuwe 

(Prate A1 – kin him- of harsels beskriuwe en Yn Petear A1 – Kin ynformaasje freegje of 
jaan).

•	 De learlingen kinne oanjaan watfoar klean se moai of net moai fine (Yn Petear A1 – Kin 
sizze wat hy/sy wol en net leuk of lekker fynt en freegje wat oaren wol en net leuk of 
lekker fine).

•	 De learlingen kinne harren moaiste klean tekenje en de kleuren en klean der (fonetysk) 
by skriuwe en dat presintearje oan de oare learlingen (Skriuwe A1 – Kin fragen oer 
him-/harsels ynfolje en Prate A1 – Kin in bysûnder koarte tekst foarlêze, lykas in 
oankundiging).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Lês it opsisferske ‘Stomme klean’ earst sels in kear troch. It opsisferske is te finen ûnder 

it kopke ‘De taalaktiviteit’.
•	 Lis stikken papier en tekenark klear. Eventueel kinst alfêst de linen fan in persoan op it 

papier tekenje, sadat de learlingen allinnich noch mar de klean en it gesicht hoege te 
tekenjen.

Beskriuwing
1.	 Begjin dizze aktiviteit yn ’e rûnte.
Set learlingen mei it Frysk as thústaal safolle mooglik om en om mei learlingen mei in oare 
thústaal.
2.	 Lês it opsisferske ‘Stomme klean’ foar.
Lit de learlingen reagearje op it opsisferske. Wat fynt de persoan út it gedicht fan har eigen 
klean en watfoar klean binne ‘cool’? Hat ien fan de learlingen ek klean oan dy’t ek yn it 
opsisferske beskreaun wurde?

3.	 Praat mei de learlingen oer de Fryske nammen fan de meast brûkte kleanstikken en 
beneam de kleuren mei de learlingen.

Dêr kin de wurdlist ‘klean’ en ‘kleuren’ ek by ynset wurde. Miskien binne der wol learlingen mei 
in oare thústaal, dy’t de klean yn harren eigen taal beneame kinne.
4.	 De learlingen fertelle no oan harren skoudermaatsje watfoar klean of t se oan hawwe.
Jou earst sels in foarbyld fan sa’n beskriuwing: Ik ha in swart fest oan mei in grien shirt 
derûnder. Ik ha in blauwe spikerbroek oan en wite sportskuon mei griene fiters.
Sjoch ‘Differinsjaasje’ foar oanwizingen foar de omgong mei Frysktalige en net-Frysktalige 
learlingen.
5.	 Stean koart stil by de beskriuwingen.
Wa wist de Fryske namme fan in kleanstik net? Wa wit it wol? Hoe gie it brûken fan it Frysk?
6.	 Lês it opsisferske noch in kear foar.
Yn it earste stikje wurde de klean beskreaun dy’t hy/sy oan hat, yn it twadde stikje de klean 
dy’t hy/sy graach ha wol. Dat sille de learlingen ek dwaan.
De learlingen tekenje harrensels op in stik papier mei de klean dy’t se graach ha wolle of hiel 
moai fine. Yn harren groepke meie de learlingen oerlizze hoe’t de kleanstikken en kleuren yn it 
Frysk neamd wurde. Se kinne de wurdlisten dêr ek by brûke.
De learlingen skriuwe de wurden der (fonetysk) yn it Frysk by (as it nivo dat noch net talit, 
skriuw it der dan sels by).
7.	 Lit de learlingen de klean op harren tekening beskriuwe/oplêze.
De learlingen op (wei nei) A1-nivo en op wei nei A2 besykje de kleanstikken en kleuren yn it 
Frysk te beneamen, de Frysktalige learlingen dogge de hiele beskriuwing yn it Frysk.
8.	 Jou de tekeningen in moai plakje yn de klasse.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 De learlingen meitsje sels in opsisferske.
De learlingen kinne sels in opsisferske betinke en opsizze oan ’e hân fan harren tekene 
klean. Dan wurdt der wurke oan: Skriuwe (op wei nei) A2 - Kin in ienfâldich ferhaal of gedicht 
skriuwe.
•	 Wurkje mear oan it skriuwen yn it Frysk.
As se dat opsisferske sels ek (fonetysk) opskriuwe kinne, dan wurdt der wurke oan: Skriuwe 
A2 - Kin in ienfâldich ferhaal of gedicht skriuwe.
De learlingen kinne ek besykje in pear koarte rigels tekst te betinken by harren tekening (lykas 
yn it opsisferske). Lit se dat oan de oare learlingen fertelle.
De rigels kinne (fonetysk) by de tekening skreaun wurde troch de learlingen. As dat net 
slagget, dan kinsto dat as learkrêft ek sels dwaan.
•	 Omgong mei Frysktalige en net-Frysktalige learlingen.
Learlingen (op wei nei) A2 kinne de oare learlingen fansels helpe by it beneamen fan de 
kleanstikken en de kleuren yn it Frysk. Learlingen op (wei nei) A1-nivo en op wei nei A2 kinne 
yn harren beskriuwing ek noch Nederlânske wurden brûke. Stimulearje harren wol om de 
kleanstikken en de kleuren safolle mooglik yn it Frysk te beneamen. Learlingen op A2-nivo 
brûke it Frysk as fiertaal by harren beskriuwing.
•	 Oare fakgebieten.
Besteegje ekstra tiid oan it meitsjen fan de tekeningen en keppelje de tekenles oan dizze 

aktiviteit.
Keppelje de Taalaktiviteit oan moade. Fynt elk itselde moai? Hoe kin dat? Is dat slim? Der kin 
ek oandacht wêze foar ferskillende kultueren en moade op ferskillende plakken op ’e wrâld.
•	 Suggestje.
As de tekeningen yn de klasse hingje, lit ien fan de learlingen (of doch it sels) tusken de 
lessen troch in tekening beskriuwe. De oare learlingen meie riede hokker tekening beskreaun 
is.

Mear by dit tema
•	 De learlingen kinne de Fryske nammen fan kleuren oefenje troch de spultsjes 

typfleantúchje ‘Kleuren’ en memory: ‘Kleuren’ te spyljen.
•	 Besjoch ek de WitWat-útstjoering oer moade. Yn dy útstjoering besiket Noah in 

moadeshow en giet se op syk nei it antwurd op de fraach: Wat is moade? 
•	 Oefenje wurden mei de keppele ynteraktive sykplaten.
•	 Boppesteande materialen binne te finen ûnder it kopke ‘Ekstra’ by dizze Taalaktiviteit. 



Lêsline

S P O A R 8

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Keimpe de Krokodil leart de learlingen yn alle lessen in Fryske ‘letter’ oan.

Tiidpaad
30 - 40 minuten

Doelen
•	 De learlingen leare de wurden ‘it en in’ en oefenje it Frysk technysk lêzen fan wurden, sinnen en 

teksten dêr’t de de wurden ‘it en in’ yn foarkomme.
 

Tarieding
•	 Iepenje de Lêsline en de les oer de ‘it en in’. Rin sels troch de opdrachten.
•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 Weromsjen nei de foarige les 

Besjoch mei de learlingen de earste opdracht. Hjir sjogge se wurden en/of sinnen út de les dy’t se 
de foarige kear dien hawwe. Witte se it noch? 

2.	 De nije ‘letter’ 
Keimpe de Krokodil fertelt wat de nije letter of klank is dy’t oan bod komt. Besjoch mei de learlin-
gen de wurden en/of sinnen mei de nije letter of klank. Lit de audiofragminten hearre of lês sels 
foar. Lit de learlingen de wurden/sinnen ek lêze. Witte sy wat de wurden betsjutte?

3.	 Oefenje 
De learlingen meitsje selsstannich de opdrachten mei de nije letter/klank.Sy krije fuort feedback 
fan it systeem.

4.	 Ofslute 
Besjoch mei de learlingen ‘Dit wie dizze les’ nei it meitsjen fan de opdrachten. Lês de wurden/sin-
nen noch in kear.

Differinsjaasje
•	 Learlingen dy’t al goed (Nederlânsk) lêze kinne 

Learlingen dy’t dat kinne, kinne hiel goed selsstannich troch opdrachten fan de Lêsline gean. Tink 
bygelyks oan learlingen dy’t al lêze kinne as se yn groep 3 komme en flot troch de stof fan de Ne-
derlânske lêsmetoade hinne geane. Dy learlingen kinne útdage wurde troch de Lêsline.

Technysk lêzen

it en in

•	 Omgong mei net-Frysktalige learlingen 
De learlingen op A1-nivo meie it Nederlânsk as fiertaal brûke, de learlingen op wei nei A2-nivo 
besykje Fryske wurden te brûken en learlingen op A2-nivo dogge it yn it Frysk. Stimulearje de 
net-Frysktalige learlingen om fêste Fryske útdrukkingen (‘chunks’) te brûken as se it petear net 
goed folgje kinne. Foarbylden dêrfan binne: kinst dat noch in kear sizze?, ik begryp it net, kinst it 
noch in kear útlizze of kinst dat ek nochris in kear yn it Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de yllustraasjes 
as stipe by de tekst troch dingen oan te wizen. 

•	 Mei-inoar gearwurkje 
Learlingen dy’t it Frysk noch dreech fine, kinne gearwurkje mei in maatsje dy’t wol Frysktalich is. 

•	 Meartalichheid 
Freegje learlingen mei in oare thústaal as Frysk of Nederlânsk oft sy wurden dy’t in soad yn de 
tekst foarkomme ek yn harren thústaal kenne. Meitsje de wurden sichtber troch se op te skriuwen 
yn ferskillende talen.

Mear oefenje Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

Hantlieding foar de learkrêft
It is myn jierdei!

De learlingen leare Fryske wurden en begripen dy’t by in jierdei hearre. Se meitsje dêr in 
poster fan en kinne dy wurden beneame. Ek leare se in (meartalich) jierdeiferske.

Tiidpaad
45 minuten. It ferske kin op in oar stuit ek fierder oefene wurde.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne it jierdeiferske (mei)sjonge (“Prate A1 – Kin in bysûnder koarte tekst 

foarlêze, lykas in oankundiging”).
•	 De learlingen kinne yn groepkes in poster fan jierdeiswurden meitsje (“Yn Petear A2 – Kin 

in plan of idee foarlizze en beprate en ôfspraken meitsje”)
•	 De learlingen kinne de wurden dy’t by har poster hearre sawol passyf as aktyf brûke 

(“Prate A1 – Kin in bysûndere koarte tekst foarlêze, lykas in oankundiging”).
•	 De learlingen kinne de posters fan elkoar lêze en mei elkoar fergelykje (“Lêze A1- Kin in 

yndruk krije fan teksten, foaral as der fisuele stipe by is”).

Oare doelen dêr’t mei dizze taalaktiviteit ek oan wurke wurde kin, wurde beneamd by 
‘Differinsjaasje’.

Tarieding
•	 Meitsje heterogene groepkes op basis van thústaal en taalnivo.
•	 Foar alle groepkes tekenark en in grut stik papier.
•	 Soargje foar de yntroduksje fan de opdracht foar in ôfbylding fan in (jierdeis)taart.

Beskriuwing
1.	 Lit de ôfbylding fan de (jierdeis)taart sjen
Praat oer de taart. Wêrom heart in taart by in jierdei? Wannear wurdt der noch mear taart 
iten? Watfoar soarten taart binne der? Stel de fragen yn it Frysk, mar set de belangrike 
wurden ek oer nei it Nederlânsk, sadat it petear foar elkenien goed te folgjen is. De 
Frysktalige learlingen reagearje yn it Frysk. De learlingen op A1-nivo meie yn it Nederlânsk 
reagearje, mar set harren antwurden wol oer nei it Frysk.
2.	 Praat yn groepkes oer it fieren fan de jierdei
Lit de learlingen no yn har groepke koart besprekke hoe’t sy thús in jierdei fiere. Sjoch 
‘differinsjaasje’ foar oanwizingen foar net-Frysktalige learlingen.
3.	 Kom koart werom op it oerlis yn de groepkes
Bepraat sawol it brûken fan it Frysk as de bysûndere ferhalen fan de learlingen.

4.	 Lear it meartalige jierdeiferske oan
Fertel datst mei in ferske noch mear in jierdeisfear oproppe kinst. Sjong it jierdeiferske. Brûk 
bygelyks de namme fan ien fan de learlingen út ‘e klasse dy’t krekt syn of har jierdei hie of 
hast de jierdei hat. Sjong it ferske in pear kear mei de learlingen. Soargje foar fariaasje. Lit in 
pear learlingen it Fryske diel sjonge, oare learlingen it Nederlânske en de rest it Ingelske diel. 
Der kin ek yn kanon songen wurde. Dat kin ek op in oar stuit dien wurde.
5.	 Tink yn groepkes nei oer wurden by it tema ‘jierdei’.
Lit de learlingen earst mei elkoar oerlizze wat der by ‘jierdei’ heart. Se moatte safolle as 
mooglik wurden betinke dy’t mei jierdei te krijen hawwe.
De net-Frysktalige learlingen meie yn it Nederlânsk reagearje. Lit de Frysktalige learlingen 
dan dy wurden oersette yn it Frysk. As der net yn alle groepkes Frysktalige learlingen sitte, 
of as se it Fryske wurd net witte, kom dan sels werom op dizze wurden en skriuw se yn it 
Nederlânsk en Frysk op.
6.	 Lit de wurden tekenje op in grut fel
Jou elk groepke in grut fel papier. Lit learlingen de wurden tekenje dy’t se betocht hawwe. 
Elk wurd mei mar ien kear op it fel papier tekene wurde; dêrom moatte se goed oerlizze wa’t 
wat tekene sil. Rin ûnder it wurkjen by de groepkes del en gean yn petear mei de learlingen 
oer wat se dogge. Moedigje learlingen op A1-nivo oan om de wurden foar harren poster yn it 
Frysk te beneamen.
7.	 Skriuw de wurden der yn it Frysk by
Lit de learlingen de wurden yn it (fonetysk) Frysk derby skriuwe (sjoch ek ‘differinsjaasjedoel’) 
of skriuw sels de Fryske wurden by de tekeningen. De learkrêft kin de wurden ek foarskriuwe; 
de learlingen skriuwe of stimpelje de wurden dan nei.
8.	 Lit de learlingen elkoars wurk besjen en lêze
Hokker wurden komme hieltyd wer werom? Hokker wurden hiene se sels net betocht?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Wurkje ek oan it skriuwen yn it Frysk
De learlingen kinne wichtige begripen by harrren poster (fonetysk) skriuwe, neiskriuwe 
of stimpelje. Dan wurdt der wurke oan: “Skriuwe A1 - Kin wat oer him-/harsels of oaren 
opskriuwe”.
•	 Omgong mei net Frysktalige learlingen
De learlingen op (wei nei) A1-nivo kinne it Fryske petear fan klasgenoaten en de learkrêft 
folgje. Dan wurdt der wurke oan: “Harkje A1 - Kin nammen, getallen en bekende wurden 
ferstean”.
Stimulearje de net-Frysktalige learlingen om fêste Fryske útdrukkings (‘chunks’) te brûken as 
se it petear net goed folgje kinne. Foarbylden hjirfan binne: Kinst dat noch in kear sizze?; Ik 
begryp it net, kinst it noch in kear útlizze?; Kinst dat ek nochris in kear yn it Nederlânsk sizze? 
Dan wurdt der wurke oan: “Yn petear A1 - Kin dúdlik meitsje wannear’t hy/sy wat net begrypt 
en freegje wat de oar bedoelt”.
•	 In oare yntroduksje
De ynteraktive sykplaat ‘Jierdei’ en ‘Famylje en freonen’ is ek tige geskikt by dizze 
taalaktiviteit. Dizze sykplaat kin ek brûkt wurde by stap 4 en 5 fan dizze taalaktiviteit. 

•	 Oare fakgebieten
Brûk it jierdeiferske ek foar de muzykles of brûk de tekenles om de posters ekstra moai te 
meitsjen.

Mear by dit tema
•	 De learlingen kinne Memory: ‘Jierdei’ spylje om wurden te oefenjen dy’t by dizze aktiviteit 

passe
•	 Sjong noch mear Fryske jierdeiferskes.
•	 Boppesteande materialen binne te finen ûnder it kopke ‘Ekstra’ by dizze Taalaktiviteit.



Lêsline

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Keimpe de Krokodil leart de learlingen yn alle lessen in Fryske ‘letter’ oan.

Tiidpaad
30 - 40 minuten

Doelen
•	 De learlingen leare de ‘y’ en oefenje it Frysk technysk lêzen fan wurden, sinnen en teksten dêr’t de 

letter ‘y’ yn foarkomt.
 

Tarieding
•	 Iepenje de Lêsline en de les oer de ‘y’. Rin sels troch de opdrachten.
•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 Weromsjen nei de foarige les 

Besjoch mei de learlingen de earste opdracht. Hjir sjogge se wurden en/of sinnen út de les dy’t se 
de foarige kear dien hawwe. Witte se it noch? 

2.	 De nije ‘letter’ 
Keimpe de Krokodil fertelt wat de nije letter of klank is dy’t oan bod komt. Besjoch mei de learlin-
gen de wurden en/of sinnen mei de nije letter of klank. Lit de audiofragminten hearre of lês sels 
foar. Lit de learlingen de wurden/sinnen ek lêze. Witte sy wat de wurden betsjutte?

3.	 Oefenje 
De learlingen meitsje selsstannich de opdrachten mei de nije letter/klank.Sy krije fuort feedback 
fan it systeem.

4.	 Ofslute 
Besjoch mei de learlingen ‘Dit wie dizze les’ nei it meitsjen fan de opdrachten. Lês de wurden/sin-
nen noch in kear.

Differinsjaasje
•	 Learlingen dy’t al goed (Nederlânsk) lêze kinne 

Learlingen dy’t dat kinne, kinne hiel goed selsstannich troch opdrachten fan de Lêsline gean. Tink 
bygelyks oan learlingen dy’t al lêze kinne as se yn groep 3 komme en flot troch de stof fan de Ne-
derlânske lêsmetoade hinne geane. Dy learlingen kinne útdage wurde troch de Lêsline.

Technysk lêzen

y

•	 Omgong mei net-Frysktalige learlingen 
De learlingen op A1-nivo meie it Nederlânsk as fiertaal brûke, de learlingen op wei nei A2-nivo 
besykje Fryske wurden te brûken en learlingen op A2-nivo dogge it yn it Frysk. Stimulearje de 
net-Frysktalige learlingen om fêste Fryske útdrukkingen (‘chunks’) te brûken as se it petear net 
goed folgje kinne. Foarbylden dêrfan binne: kinst dat noch in kear sizze?, ik begryp it net, kinst it 
noch in kear útlizze of kinst dat ek nochris in kear yn it Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de yllustraasjes 
as stipe by de tekst troch dingen oan te wizen. 

•	 Mei-inoar gearwurkje 
Learlingen dy’t it Frysk noch dreech fine, kinne gearwurkje mei in maatsje dy’t wol Frysktalich is. 

•	 Meartalichheid 
Freegje learlingen mei in oare thústaal as Frysk of Nederlânsk oft sy wurden dy’t in soad yn de 
tekst foarkomme ek yn harren thústaal kenne. Meitsje de wurden sichtber troch se op te skriuwen 
yn ferskillende talen.

Mear oefenje Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

Hantlieding foar de learkrêft
Ried myn berop!

Learlingen omskriuwe in berop neffens in fêst stramyn, oare learlingen riede it berop.

Tiidpaad
50 minuten.

Dizze aktiviteit kin (as de wurkwize by de learlingen bekend is) ek as in ekstra opdracht brûkt 
wurde (sjoch ‘differinsjaasje’).
De aktiviteit kin ek yn twa dielen dien wurde. It spultsje wurdt dan dien yn it twadde diel.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne (mei fisuele stipe) de beroppen op de kaartsjes lêze (Lêze A1 - Kin 

ienfâldige berjochten begripe).
•	 De learlingen kinne neffens in fêst stramyn in berop omskriuwe (Prate A2 - Kin yn it koart 

beskriuwe hoe’t hy/sy wat dwaan of meitsje moat of hoe’t wat wurket).
•	 De learlingen kinne oan ’e hân fan in omskriuwing it bypassende berop riede (Harkje A2 - 

Kin oankundigingen of in koarte útlis begripe).
•	 De learlingen kinne yn harren groepke oerlizze, ôfspraken meitsje en elkoar oan de 

ôfspraken hâlde (Yn Petear A2 - Kin in plan of idee foarlizze en beprate en ôfspraken 
meitsje).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Lis stikken papier del mei ‘wêr’, ‘wat’ en ‘klean’ derop skreaun.
•	 Printsje helpblêd 1 mei beroppekaartsjes út (te finen ûnder it kopke ‘De taalaktiviteit’). 

Eventueel kin der in seleksje makke wurde (ôfhinklik fan it (taal)nivo) of kin de list just 
oanfolle wurde.

Beskriuwing
1.	 Lis de bedoeling fan de aktiviteit út.
De learlingen sille beroppen beskriuwe oan ’e hân fan in fêst stramyn. Earst oefenje se 
mei-inoar en dan dogge se in spultsje. Se beskriuwe in berop sûnder it te ferklappen oan de 
oaren. De oare learlingen moatte de beroppen riede.
2.	 Ferdiel de klasse yn groepkes.
Meitsje heterogene groepkes fan 3 of 4 learlingen op basis fan thústaal en taalnivo. Jou elk 

groepke in stik papier mei ‘wêr’, ‘wat’ en ‘klean’ derop skreaun.
3.	 Jou in foarbyld
Betink in berop en tink mei de learlingen nei oer de fragen: Wêr dochst dit berop? Wat dochst 
ast dit berop hast? Watfoar klean moatst oan ha by dit berop? Troch de beskriuwing neffens 
in fêst stramyn te dwaan, hearre net-Frysktalige learlingen hieltyd deselde Fryske wurden 
en útdrukkingen. Besprek mooglike antwurden, bygelyks: ‘wêr’: bûten, binnen, kantoar, 
skoalle, winkel, fabryk, sikehûs, yn in ferfiermiddel; ‘wat’: achter in kompjûter wurkje, wurkje 
mei de hannen, wurkje mei de holle, ride, minsken helpe, allinnich wurkje, mei oare minsken 
wurkje, mei ark wurkje; ‘klean’: gewoane klean, overal, unifoarm, pak of hiele netsjese klean, 
sportklean, helm.
4.	 Lit de groepkes in berop betinke en neitinke oer ‘wêr’, ‘wat’ en ‘klean’.
As der ferskillende groepkes binne mei itselde berop, dan is dat gjin probleem. Lit de 
learlingen eefkes meielkoar oerlizze en dan de antwurden tekenje of opskriuwe (ôfhinklik fan 
de leeftiid en it nivo). Stimulearje de learlingen om de wurden yn it Frysk te beneamen of lit 
de Frysktalige learlingen de wurden oersette foar de net-Frysktalige learlingen. Se meie ek 
besykje de wurden yn it Frysk (eventueel fonetysk) op te skriuwen. De learlingen yn it groepke 
moatte goed oerlizze, in antwurd mei mar ien kear op it stik papier tekene of skreaun wurde.
5.	 Bepraat de antwurden dy’t betocht binne.
Lit de learlingen safolle as mooglik yn it Frysk antwurdzje. Set Nederlânske antwurden oer 
yn it Frysk en set belangrike Fryske wurden oer nei it Nederlânsk. Tekenje of plak foar fisuele 
stipe in ôfbylding by ûnbekende wurden. As it ynventarisearjen tefolle tiid nimt, meitsje dan 
sels, op in oar momint, oan ’e hân fan de stikken papier fan de learlingen in gearfetting. It 
spultsje hjirnei kin dan letter dien wurde. As derfoar keazen wurdt om de aktiviteit yn twa 
kear te dwaan, dan stoppet hjirnei it earste part.
6.	 It spultsje:
Alle groepkes krije in steapel kaartsjes mei beroppen derop (sjoch ‘tarieding’). Ien 
learling út it groepke mei in kaartsje pakke en dat net (!) oan de oaren sjen litte. Hy/sy 
jout de beskriuwing yn it fêste stramyn. Jou eventueel earst sels in foarbyld (bygelyks by 
toskedokter: ‘By dit berop wurdt der binnen wurke, do wurkest mei de hannen en de holle en 
helpst minsken dy’t pine yn ’e mûle ha, hast in wyt unifoarm oan’). Stimulearje de learlingen 
op A1-nivo om safolle mooglik Fryske wurden te brûken. De learlingen meie pas riede as de 
hiele beskriuwing klear is! De oare learlingen meie meielkoar oerlizze foar it goede antwurd. 
Is it berop ret? Dan mei in oar út it groepke in kaartsje pakke. Hingje de blêden fan de eardere 
ynventarisaasje mei ‘wêr’, ‘wat’ en ‘klean’ op yn ’e klasse of jou alle groepkes foar fisuele stipe 
in kopy fan de blêden.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Wurkje ek oan it skriuwen
- De learlingen kinne (eventueel fonetysk) oan ’e hân fan ‘wêr’, ‘wat’ en ‘klean’ wurden op in 
stik papier skriuwe en dy foarlêze. Der wurdt dan wurke oan: Skriuwen A1- Kin wat oer him-/
harsels opskriuwe of wat oer oaren opskriuwe.
- Lit de learlingen dy’t riede moatte it berop opskriuwe neidat de beskriuwing dien is. As it 
kloppet (stavering hoecht net korrekt te wêzen), dan krije se in punt.
•	 Fariaasje yn it spultsje

- Lit de learlingen sels ek in berop betinke.
- De learling dy’t it antwurd as earste wit, krijt it kaartsje. Wa’t oan ‘e ein fan it spultsje de 
measte kaartsjes hat, hat wûn.
As it spultsje faker dien is, kin it spultsje ek as ‘ekstra opdracht’ of ‘kar-opdracht’ dien wurde.
•	 Oare fakgebieten
Sjong it ferske ‘Wat wolsto wurde’ yn de muzykles. Lit de learlingen yn de tekenles in tekening 
meitsje oer in berop en lit se dan ‘wêr’, ‘wat’ en ‘klean’ ek dúdlik tekenje.

Mear by dit tema
•	 De learlingen kinne Typfleantúchje: ‘famylje en beroppen’, Wurdsiker: ‘famylje en 

beroppen’ en Memory: ‘beroppen’ spylje om wurden te oefenjen dy’t by dizze aktiviteit 
passe. 

•	 De ynteraktive sykplaat ‘beroppen’ is tige geskikt by dizze taalaktiviteit.  
•	 Boppesteande materialen binne te finen ûnder it kopke ‘Ekstra’ by dizze Taalaktiviteit.



Lêsline

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Keimpe de Krokodil leart de learlingen yn alle lessen in Fryske ‘letter’ oan.

Tiidpaad
30 - 40 minuten

Doelen
•	 De learlingen leare de ‘g’ en oefenje it Frysk technysk lêzen fan wurden, sinnen en teksten dêr’t de 

letter ‘g’ yn foarkomt.
 

Tarieding
•	 Iepenje de Lêsline en de les oer de ‘g’. Rin sels troch de opdrachten.
•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 Weromsjen nei de foarige les 

Besjoch mei de learlingen de earste opdracht. Hjir sjogge se wurden en/of sinnen út de les dy’t se 
de foarige kear dien hawwe. Witte se it noch? 

2.	 De nije ‘letter’ 
Keimpe de Krokodil fertelt wat de nije letter of klank is dy’t oan bod komt. Besjoch mei de learlin-
gen de wurden en/of sinnen mei de nije letter of klank. Lit de audiofragminten hearre of lês sels 
foar. Lit de learlingen de wurden/sinnen ek lêze. Witte sy wat de wurden betsjutte?

3.	 Oefenje 
De learlingen meitsje selsstannich de opdrachten mei de nije letter/klank.Sy krije fuort feedback 
fan it systeem.

4.	 Ofslute 
Besjoch mei de learlingen ‘Dit wie dizze les’ nei it meitsjen fan de opdrachten. Lês de wurden/sin-
nen noch in kear.

Differinsjaasje
•	 Learlingen dy’t al goed (Nederlânsk) lêze kinne 

Learlingen dy’t dat kinne, kinne hiel goed selsstannich troch opdrachten fan de Lêsline gean. Tink 
bygelyks oan learlingen dy’t al lêze kinne as se yn groep 3 komme en flot troch de stof fan de Ne-
derlânske lêsmetoade hinne geane. Dy learlingen kinne útdage wurde troch de Lêsline.

Technysk lêzen

g

•	 Omgong mei net-Frysktalige learlingen 
De learlingen op A1-nivo meie it Nederlânsk as fiertaal brûke, de learlingen op wei nei A2-nivo 
besykje Fryske wurden te brûken en learlingen op A2-nivo dogge it yn it Frysk. Stimulearje de 
net-Frysktalige learlingen om fêste Fryske útdrukkingen (‘chunks’) te brûken as se it petear net 
goed folgje kinne. Foarbylden dêrfan binne: kinst dat noch in kear sizze?, ik begryp it net, kinst it 
noch in kear útlizze of kinst dat ek nochris in kear yn it Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de yllustraasjes 
as stipe by de tekst troch dingen oan te wizen. 

•	 Mei-inoar gearwurkje 
Learlingen dy’t it Frysk noch dreech fine, kinne gearwurkje mei in maatsje dy’t wol Frysktalich is. 

•	 Meartalichheid 
Freegje learlingen mei in oare thústaal as Frysk of Nederlânsk oft sy wurden dy’t in soad yn de 
tekst foarkomme ek yn harren thústaal kenne. Meitsje de wurden sichtber troch se op te skriuwen 
yn ferskillende talen.

Mear oefenje Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

Hantlieding foar de learkrêft
Bijen en blommen

De learlingen geane op syk nei planten en ûndersykje sa oft de natuer yn harren omjouwing 
geskikt is foar bijen en oare ynsekten. In aktiviteit yn twa dielen foar yn de maitiid/simmer.

Tiidpaad
Twa kear 35 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne de ynformaasje oer it belang fan bijen, oare ynsekten en planten foar 

de natuer folgje en/of begripe (Harkje A2 – Kin in oankundiging of in koarte útlis begripe 
en Harkje A2 – Kin begripe wêr’t Friezen dy’t mei-inoar prate it oer hawwe).

•	 De learlingen kinne yn eigen wurden (mei safolle mooglik wurden) it belang fan bijen, oare 
ynsekten en planten foar de natuer útlizze (Prate A2 – Kin yn it koart beskriuwe hoe’t hy/
sy wat dwaan of meitsje moat of hoe’t wat wurket).

•	 Mei stipe fan de sykkaart kinne de learlingen der meielkoar achter komme hokker planten 
se fûn hawwe (Lêze A1 – Kin koarte, ienfâldige, opskreaune oanwizingen opfolgje en Yn 
Petear A2 – Kin in plan of idee foarlizze en beprate en ôfspraken meitsje).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Lês de achtergrûnynformaasje foar de learkrêft by dizze aktiviteit troch op helpblêd 1. 

Sjoch foar it helpblêd it kopke ‘De taalaktiviteit’.
•	 Freegje de learlingen nei it earste diel fan dizze aktiviteit om bermplanten mei te nimmen. 

Bring eventueel de âlders dêrfan op ’e hichte.
•	 Meitsje foar diel 2 heterogene groepkes fan twa of trije learlingen op basis fan thústaal 

en lêsnivo.
•	 Printsje foar diel 2 de sykkaart foar bermplanten. Sjoch foar de sykkaart it kopke ‘De 

taalaktiviteit’.

Beskriuwing
Diel 1:

1.	 Praat mei-inoar oer ynsekten.
Freegje de learlingen oft se meielkoar safolle mooglik ynsekten opneame kinne. 
Dat kinne de learlingen mei harren skoudermaatsje dwaan of yn harren groepke. Doch dêrnei 

in koarte ynventarisaasje. As dat dreech is, kin de wurdlist ‘ynsekten’ ek ynset wurde.
2.	 Besjoch de WitWat-útstjoering oer bijen.
Fertel de learlingen dat se yn de WitWat-útstjoering mear leare oer de bij. Freegje de 
learlingen oft se goed oplette wolle wêrom’t de bij sa’n bysûnder ynsekt is. Lit de learlingen 
nei ôfrin reagearje op de útstjoering en kom werom op de fraach. De útstjoering is te finen 
ûnder it kopke ‘De taalaktiviteit’.
3.	 Fertel mear oer bijen, oare ynsekten en de natuer en it belang dêrfan foar minsken.
Brûk dêrfoar de achtergrûnynformaasje by dizze aktiviteit. It nivo en de lingte fan it ferhaal 
kinne oanpast wurde oan it nivo fan de learlingen. Set wichtige Fryske wurden oer nei it 
Nederlânsk en meitsje gebrûk fan de ôfbyldingen by de achtergrûnynformaasje. Stean ek stil 
by de Fryske nammen fan de ynsekten.
4.	 Lit de learlingen it ferhaal yn eigen wurden gearfetsje.
Freegje de learlingen wêrom’t bijen, oare ynsekten en ferskillende planten en blommen 
fan belang binne. Dat kinne se mei harren skoudermaatsje oerlizze, yn harren groepke of 
klassikaal. It observaasjeynstrumint ‘neifertelling’ kin hjir ek by ynset wurde.
5.	 Lis de opdracht út foar it twadde diel fan dizze aktiviteit.
Foar it twadde diel fan dizze aktiviteit nimme de learlingen bermplanten mei nei skoalle 
ta. Fertel dat bermplanten planten en blommen binne dy’t yn it gers of oan de kant fan 
de dyk groeie (brûk dêrby foto 8 fan de achtergrûnynformaasje). De learlingen plukke fan 
alle soarten yn de berm ien (dus safolle mooglik ferskillende soarten bermplanten en net 
meardere fan ien soart!). De learlingen nimme de planten mei nei skoalle ta op it ôfsprutsen 
momint (eventueel kinne se de planten ek drûgje. Dan bliuwe se langer goed en kinne se 
brûkt wurde foar de kollaazje, sjoch ‘Differinsjaasjedoelen’).

Diel 2:

6.	 Kom werom op diel 1.
Witte de learlingen noch wat blommen en ynsekten meielkoar te krijen hawwe? Lit de 
learlingen dêr meielkoar oer prate en freegje oft se ek noch de Fryske nammen fan de 
ynsekten witte.
7.	 Besjoch de sykkaart foar bermplanten.
Lit sjen hoe’t de sykplaat wurket en wat dêr stiet. Brûk sels in bermplant as foarbyld en 
demonstrearje it gebrûk fan de sykkaart lûdop. Fertel de learlingen dat in grut ferskaat oan 
bermplanten goed is foar ynsekten en dus foar de natuer. Daagje de bern út om foarôf al in 
skatting te jaan hoefolle ferskillende bermplanten oft der mei de hiele klasse fûn binne.
8.	 Sykje de bermplanten op de sykkaart.
Lit de learlingen yn groepkes de bermplanten op de sykkaart opsykje. De learlingen kinne op 
de sykkaart oanjaan hokker planten oft se fûn hawwe of se skriuwe de namme fan de plant 
fan de sykplaat yn it Frysk en Nederlânsk oer op in briefke.
As mear learlingen út it groepke deselde plant meinaam hawwe, dan skriuwe se it oantal der 
ek by.
9.	 Meitsje in list op it boerd.
Lit alle groepkes opneame hokker planten oft se fûn hawwe en hoefolle (wannear’t mear 
learlingen út it groepke dy plant meinaam hawwe). Folje de list oan as der in plant neamd 
wurdt dy’t noch net earder neamd is en turvje achter de namme fan de plant as dy al earder 
neamd is. Neam de Fryske en de Nederlânske nammen. Miskien binne der wol learlingen dy’t 

de nammen yn noch oare talen kenne.
10.	Besprek it skema op it boerd.
Yn it skema op it boerd stiet no in oersjoch fan alle ferskillende bermplanten dy’t der fûn 
binne. Lit de learlingen besykje oft se sels ôflêze kinne hokker planten faak fûn binne en 
hokker hast net. Kom wer werom op de skatting fan de learlingen: komt it oantal ferskillende 
planten oerien mei wat se tochten of binne it der mear of minder? Falt it ta of falt it ôf? Fine 
de learlingen dat der yn harren omjouwing genôch plakken binne mei bermplanten en dat der 
sa genôch iten en plak om te wenjen foar de ynsekten is? Fan de farske blommen en planten 
kin in moai fjildboeket makke wurde, plak de drûge planten op in grut stik papier.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Doch mear mei skriuwen en drûge bermplanten
Drûgje de bermplanten en lit de learlingen de drûge bermplanten op in grut stik papier plakke. 
Skriuw de namme yn it Frysk en Nederlânsk derby. De learlingen meitsje sa in kollaazje 
fan de planten. Dan wurdt der wurke oan: Skriuwe A1 - Kin wat oer him-/harsels of oaren 
opskriuwe. De learlingen kinne ek weetsjes oer ynsekten en planten op harren kollaazje derby 
skriuwe. Dan wurdt der noch mear útwreide wurke oan it neamde differinsjaasjedoel foar 
skriuwen.
•	 Lit de groepkes wat fertelle oer harren bermplanten en ynsekten
Se kinne de ynformaasje brûke dy’t se heard hawwe yn de WitWat-útstjoering, fan de sykkaart 
en út it ferhaal fan de learkrêft (diel 1, punt 4). Eventueel kinne se dat ek fertelle oan ’e hân 
fan de kollaazje fan boppesteande differinsjaasje-opdracht. De learlingen kinne by harren 
kollaazje in presintaasje jaan oer de planten dy’t se fûn hawwe en it belang dêrfan foar 
ferskillende ynsekten. Dan wurdt der wurke oan: Prate A2 - Kin yn it koart beskriuwe hoe’t 
hy/sy wat dwaan of meitsje moat of hoe’t wat wurket. It observaasjeynstrumint ‘mûnlinge 
presintaasje’ kin dêr ek by ynset wurde.
•	 Oare fakgebieten
Biology - Keppelje dizze aktiviteit oan de biologyles en gean djipper yn op de relaasje tusken 
ynsekten en natuer. Of besjoch de blommen en planten ris fan tichtby om te besjen út 
watfoar ûnderdielen se besteane. Beneam de ûnderdielen.
Kreative fakken – Besjoch de ferskillende blommen en planten. Watfoar kleur hawwe se? 
Hoe sjocht de stâle derút? Watfoar blêden hat de plant? Tekenje of skilderje de blommen en 
planten. Skriuw derby hoe’t se hjitte. Yn hoefolle talen witte jim de nammen?

Mear by dit tema
•	 Spylje de memory ‘Ynsekten’ en oefenje de nammen fan de ynsekten. De memory is te 

finen ûnder it kopke ‘Ekstra’ by dizze Taalaktiviteit.
•	 De boeken ‘Ik hâld fan Pod’ en ‘Pykje Fjouwer’ fan Lida Dykstra binne hiel geskikt om te 

lêzen by dit tema. Foar ynformaasje oer bijen is ‘It Bijeboek’ fan Charlotte Milner hiel 
geskikt. Set de boeken op de lêstafel, lês se foar en lit de learlingen sels lêze.

Evaluaasje
Yn diel 1 fan dizze aktiviteit kin by punt 5 it observaasjeynstrumint ‘neifertelling’ ynset wurde. 
As der in presintaasje dien wurdt (sjoch differinsjaasje), dan kin it observaasjeynstrumint 
‘mûnlinge presintaasje’ ynset wurde. 

De observaasjeynstruminten binne te finen ûnder it kopke ‘Evaluaasje’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.  



Lêsline

S P O A R 8

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Keimpe de Krokodil leart de learlingen yn alle lessen in Fryske ‘letter’ oan.

Tiidpaad
30 - 40 minuten

Doelen
•	 De learlingen leare de ‘ii’ en oefenje it Frysk technysk lêzen fan wurden, sinnen en teksten dêr’t de 

klank ‘ii’ yn foarkomt.
 

Tarieding
•	 Iepenje de Lêsline en de les oer de ‘ii’. Rin sels troch de opdrachten.
•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 Weromsjen nei de foarige les 

Besjoch mei de learlingen de earste opdracht. Hjir sjogge se wurden en/of sinnen út de les dy’t se 
de foarige kear dien hawwe. Witte se it noch? 

2.	 De nije ‘letter’ 
Keimpe de Krokodil fertelt wat de nije letter of klank is dy’t oan bod komt. Besjoch mei de learlin-
gen de wurden en/of sinnen mei de nije letter of klank. Lit de audiofragminten hearre of lês sels 
foar. Lit de learlingen de wurden/sinnen ek lêze. Witte sy wat de wurden betsjutte?

3.	 Oefenje 
De learlingen meitsje selsstannich de opdrachten mei de nije letter/klank.Sy krije fuort feedback 
fan it systeem.

4.	 Ofslute 
Besjoch mei de learlingen ‘Dit wie dizze les’ nei it meitsjen fan de opdrachten. Lês de wurden/sin-
nen noch in kear.

Differinsjaasje
•	 Learlingen dy’t al goed (Nederlânsk) lêze kinne 

Learlingen dy’t dat kinne, kinne hiel goed selsstannich troch opdrachten fan de Lêsline gean. Tink 
bygelyks oan learlingen dy’t al lêze kinne as se yn groep 3 komme en flot troch de stof fan de Ne-
derlânske lêsmetoade hinne geane. Dy learlingen kinne útdage wurde troch de Lêsline.

Technysk lêzen

ii

•	 Omgong mei net-Frysktalige learlingen 
De learlingen op A1-nivo meie it Nederlânsk as fiertaal brûke, de learlingen op wei nei A2-nivo 
besykje Fryske wurden te brûken en learlingen op A2-nivo dogge it yn it Frysk. Stimulearje de 
net-Frysktalige learlingen om fêste Fryske útdrukkingen (‘chunks’) te brûken as se it petear net 
goed folgje kinne. Foarbylden dêrfan binne: kinst dat noch in kear sizze?, ik begryp it net, kinst it 
noch in kear útlizze of kinst dat ek nochris in kear yn it Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de yllustraasjes 
as stipe by de tekst troch dingen oan te wizen. 

•	 Mei-inoar gearwurkje 
Learlingen dy’t it Frysk noch dreech fine, kinne gearwurkje mei in maatsje dy’t wol Frysktalich is. 

•	 Meartalichheid 
Freegje learlingen mei in oare thústaal as Frysk of Nederlânsk oft sy wurden dy’t in soad yn de 
tekst foarkomme ek yn harren thústaal kenne. Meitsje de wurden sichtber troch se op te skriuwen 
yn ferskillende talen.

Mear oefenje Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

Taalaktiviteiten

Hantlieding foar de learkrêft
Myn stambeam

De learlingen meitsje in stambeam fan harren eigen famylje. Der is omtinken foar it brûken 
fan de wurden foar famyljeleden.

Tiidpaad
45 minuten (it bepraten fan de stambeam kin ek op in oar momint yn groepkes of klassikaal 
dien wurde).

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne de útlis fan de learkrêft oer in stambeam goed folgje en begripe 

(“Harkje A2 – kin oankundigingen of in koarte útlis begripe”). 
•	 De learlingen kinne oan de hân fan it foarbyld in stambeam lêze (“Lêze A1 – kin ienfâldige 

berjochten begripe, Lêze A2 – Kin de belangrykste ynformaasje begripe - ‘Wêr giet it 
oer?’”).

•	 De learlingen kinne de Fryske beneaming fan de famyljeleden neiskriuwe en/of sels 
skriuwe (“Skriuwe A2 – Kin biografyske feiten werjaan”).

•	 De learlingen kinne de Fryske nammen fan de famyljeleden aktyf brûke en wat oer harren 
famyljeleden fertelle (“Yn Petear A2 – Kin persoanlike ynformaasje freegje of jaan”).

Oare doelen dêr’t mei dizze taalaktiviteit ek oan wurke wurde kin, wurde beneamd by 
‘Differinsjaasje’.

Tarieding
•	 Bring de âlden alfêst op ‘ e hichte fan dizze aktiviteit en freegje harren thús al de nammen 

op te skriuwen fan de famyljeleden (pake’s en beppe’s, omkes en tantes, neefkes en 
nichtsjes, ensfh.). Se kinne dêr helpblêd 1 mei in foarbyld fan in stambeam en helpblêd 2 
mei in lege stambeam derfoar brûke. Eventueel kinne der fakjes by tekene wurde. 

•	 As der sprake fan in komplekse famyljesituaasje by guon learlingen is, kin de learkrêft der 
ek foar kieze om alle learlingen deselde fiktive stambeam te jaan. Folje dan sels helpblêd 
2 (in lege stambeam) yn.

•	 De helpblêden binne te finen ûnder it kopke ‘De taalaktiviteit’.

Beskriuwing
1.	 Praat oer famylje
Start dizze aktiviteit yn ’e rûnte. Lit Frysktalige en net-Frysktalige learlingen safolle as mooglik 
om-en-om sitte. Freegje de learlingen oft se in grutte famylje hawwe en oft se de Fryske 
nammen fan de famyljeleden kenne. Lit learlingen dêroer prate mei harren skoudermaatsje.

2.	 Lit it ferske ‘Famylje’ hearre en praat oer famyljeleden 
Yn dit ferske wurde ek ferskillende famyljeleden beneamd. Watfoar nammen fan 
famyljeleden hearre de learlingen yn it ferske? Stean stil by it Nederlânske wurd en it Fryske 
wurd dat der by heart. Fertel ek dat der foar it wurd ‘tante’ ferskillende Fryske wurden binne. 
Sawol ‘tante’ as ‘muoike’ kinne brûkt wurde. Stean stil by wurden as ‘oerpake’ of ‘oerbeppe’; 
wat is it Nederlânske wurd en wa binne dat eins? Wa hat der in oerpake of oerbeppe? 
Skriuw de wurden fan de famyljeleden op it boerd of op in papier foar, mei de Nederlânske 
betsjutting derby (foar de learkrêft dy’t mear dwaan wol mei ‘meartaligens’ kin dizze list ek 
oanfolle wurde mei bygelyks Ingelske wurden).
Op in oar momint kinne de learlingen dit ferske oanleare en sjonge. 
3.	 Lit de learlingen helpblêd 1 mei in foarbyld fan in stambeam sjen
Fertel de learlingen dat de famylje ek yn in skema stean kin. Dan is it foar oaren better te 
begripen. Dit wurdt in stambeam neamd. Om’t it krekt liket oft der yn it skema allegear tûken 
binne, liket it op in beam. Mei it wurd ‘stam’ wurde minsken (lykas in famylje) bedoeld dy’t by 
elkoar hearre. Fansels, in beam hat ek in stam!
4.	 Lis it skema út en stel fragen tuskentroch
Tink oan fragen as: ‘Wat binne Karel en Simone fan Silke? Hoefolle bern binne der yn it gesin 
fan Silke? Hat de heit fan Silke ek noch in broer? Kinne jim ek de namme fan in pake neame?’
Meitsje de fragen lestiger (as it nivo it talit) troch wurden te brûken as ‘skoandochter’, 
‘skoanheit’ as ‘sweager’.
Doch net alle fragen klassikaal, lit de learlingen ek mei elkoar it skema besjen en fragen 
beäntwurdzje.
Wiis foar learlingen dy’t noch net goed lêze kinne de nammen oan. Set de beneaming fan 
famyljeleden hieltyd oer fan it Nederlânsk nei it Frysk en oarsom sadat dy wurden foar de 
learlingen op A1-nivo goed bekend wurde.
5.	 De learlingen geane oan ’e slach mei harren eigen stambeam
De stambeam is troch de âlders al ynfolle. As der learlingen binne sûnder stambeam, folje 
dan sels ien yn mei fiktive nammen op helpblêd 2, dan kin dy ek brûkt wurde.
Lit de learlingen safolle as mooglik de beneaming fan de famyljeleden yn de stambeam sette, 
sa as: broerke, suske, heit, mem, neefke, nichtsje, pake, beppe, ensfh. Se kinne dêrfoar de list 
brûke dy’t makke is by it bepraten fan it foarbyld.
6.	 Lit de learlingen elkoar wat fertelle oer harren stambeam
Stimulearje de net-Frysktalige learlingen om de famyljeleden yn it Frysk te beneamen. De 
learlingen op (wei nei) A2-nivo besykje wat mear te fertellen. Doch dat earst in kear foar troch 
in koart ferhaal by de stambeam fan it foarbyld te fertellen (‘Boppe-oan steane myn pakes 
en beppes. Pake en beppe De Boer binne de heit en mem fan ús heit Karel en pake en beppe 
Visser binne de âlden fan ús mem Simone. Us heit hat in broer en syn namme is Albert. 
Omke Albert is troud mei tante Mona en harren bern binne Jesper en Jantje. Dat binne myn 
neefke en nichtsje’).
Lis klam op wurden sa as ‘pake, beppe, âlden, heit, mem, ensfh.
7.	 Hingje de stambeammen op yn de klasse
Sa kin der noch in kear mei elkoar oer de stambeammen praat wurde!

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.

•	 Mear omtinken foar it skriuwen
De learlingen kinne harren stambeam hielendal sels ynfolje. As der oan dit doel wurke wurdt, 
dan wurdt der tagelyk mear spesifyk wurke oan it doel: “Skriuwe A2 - kin biografyske feiten 
werjaan”.
•	 Set in ynteraktive sykplaat yn
De ynteraktive sykplaat ‘Famylje en freonen’ is ek tige geskikt om te brûken by dizze 
taalaktiviteit (sjoch ‘De taalaktiviteit’). Dizze sykplaat kin ek yn plak fan it ferske by stap 3 en 
4 brûkt wurde. 
•	 Oare fakgebieten
Brûk it ferske ‘Famylje’ (sjoch ‘De taalaktiviteit’) ek foar de muzykles.

Mear by dit tema
•	 De bern kinne Typfleantúchje: ‘Famylje en beroppen’, Wurdsiker: ‘Famylje en beroppen’ 

en Memory: ‘Famylje’ spylje om wurden te oefenjen dy’t by dizze aktiviteit passe. Dizze 
materialen binne te finen ûnder it kopke ‘Ekstra’ by dizze Taalaktiviteit.

•	 Yn ‘It grutte famyljeboek’ steane in hiel soad ferskillende famyljes en (Fryske) nammen 
fan famyljeleden.



Lêsline

Mei de Lêsline dochst mear mei (technysk) lêzen yn it Frysk. Reizgje mei de learlingen lâns alle Lêsli-
nelessen. Op de stasjons kinne de learlingen sjenlitte wat sy leard hawwe. De evaluaasjes besteane út 
in diel dat selstannich digitaal makke wurde kin en in diel dat yndividueel mei de learkrêft dien wurde 
kin.

Tiidpaad
10 - 15 minuten: learlingen wurkje selstannich oan de opdrachten fan Stasjon 1
5 -10 minuten per learling: de learlingen lêze yndividueel by de learkrêft 

Doelen
•	 De learlingen litte sjen wat sy leard hawwe en de learkrêft sjocht wat de learlingen al kinne en wat 

se noch oefenje moatte.
 

Tarieding
•	 Iepenje de Lêsline en de les fan Stasjon 1. Rin sels troch de opdrachten.
•	 Printsje de blêden om de yndividuele learlingen lûdop lêze te litten en besjoch de blêden foarôf. De 

blêden binne te finen by de Lêsline, ûnder de tegel ‘Lêsline Evaluaasjestajons’. Kies foar ‘Dit kin ik 
al lêze! 1’. 

•	 Lis eventueel Keimpe de Krokodil (of in oare Fryske pop of knuffel) klear.

Beskriuwing
1.	 De digitale evaluaasje 

Fertel de learlingen dat se selsstannich oan ’e slach sille mei Stasjon 1. Om’t it in evaluaasjemo-
mint is, meie de learlingen net oerlizze.  

2.	 Lûdop lêze 
It twadde diel fan de evaluaasje is it yndividueel lêzen fan in oantal wurden en sinnen. Dy binne te 
finen by ‘Lêsline Evaluaasjestasjons’. De learkrêft kin it registraasjeformulier brûke om de resulta-
ten fan de learlingen by te hâlden. 

3.	 Resultaten besjen 
De learkrêft kin by de resultaten fan de Lêsline ek de resultaten fan de Evaluaasjestasjons werom-
fine.

4.	 Fierder of noch in kear 
As de resultaten foldwaande binne, kinne de learlingen fierder mei de folgjende Lêsline-lessen. As 
der in kategory is dêr’t ien of mear learlingen noch mei oefenje moatte, dan kin der foar keazen 
wurde om in letter of klank opnij oan te bieden.

Technysk lêzen

Stasjon 1 - evaluaasje

Fierder oefenje mei Frysk lêzen
Yn de Temateek steane yn alle tema’s by ‘sels lêze’ teksten foar begjinnende lêzers. Dêr binne ek tek-
sten te finen oer de bern en bisten fan de Lêsline.
Lês as learkrêft sels ek Frysktalige boeken (foar), sadat it foar learlingen logysk is om ek boeken yn it 
Frysk te lêzen.
Soargje foar Frysktalige boeken om sels te lêzen, bygelyks boeken foar begjinnende lêzers yn it Frysk.

namme

Boekles

De learlingen lêze út it boek ‘De toverangel fan Ate’ fan Jurjen van der Meer, prate dêr mei-ino-
ar oer en dogge (in oantal) bypassende aktiviteiten út de lesbrief. 

Tiidpaad
Ofhinklik fan de kar fan de aktiviteiten

Doelen
•	 De learlingen ûntdekke de wrâld yn boeken en ha wille by it lêzen en mei-inoar bepraten 

fan it boek.
•	 De learlingen kinne (evt. mei help fan de yllustraasjes) it ferhaal begripe - Harkjen A1/A2 

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan 
teksten, foaral as dêr fisuele stipe by is).

•	 De learlingen kinne mei-inoar prate oer it ferhaal (Yn petear A1 - Kin ynformaasje freegje 
of jaan/ Yn petear A2 - Kin sizze wat hy/sy derfan fynt).

Tarieding
•	 Soargje foar in eksimplaar fan it boek ‘De toverangel fan Ate’. De lêskonsulint fan de bi-

blioteek kin dêr eventueel by helpe, of bestel it boek yn de websjop fan de Afûk.
•	 Lês de lesbrief by ‘De toverangel fan Ate’ goed troch en meitsje in kar út de aktiviteiten. Te 

finen ûnder it kopke ‘lesbrief’ by dizze Taalaktiviteit.
•	 Binne der materialen nedich foar de keazen aktiviteiten? Lis dy dan alfêst klear.
•	 Lis Keimpe de Krokodil (of in oare Fryske pop of knuffel) klear.

Beskriuwing
1.	 It plak

As de learkrêft foarlêst út it boek, soargje dan foar in plak dêr’t alle learlingen goed meis-
jen kinne. Foarlêze yn lytse groepkes stimulearret de belutsenheid fan de learlingen en 
befoarderet de lêswille.
De learlingen kinne it boek ek sels lêze. Dat kin yndividueel, yn twatallen of yn groepkes.
Keimpe de Krokodil (of in oare Fryske pop of knuffel) docht ek mei. Kenne de bern Keim-
pe al? Keimpe is in Fryske krokodil. Hy komt yn ’e klasse as it Fryske les is. Hy ferstiet wol 
Nederlânsk, mar om’t er allinne mar Frysk werom praat, is de drompel foar de net-Fryskta-
lige learlingen minder heech om Frysk tsjin Keimpe te praten.

2.	 It boek

Hantlieding foar de learkrêft

De toverangel fan Ate

Besjoch mei-inoar it boek oan de hân fan de suggestjes yn de lesbrief. Freegje nei it 
lêzen: Wat fûnst moai/leuk? Wat fûnst net sa moai/leuk? Wat soest noch witte wolle? 
Wiene der ek dingen dy’t hieltyd werom kamen? Dit binne fragen út de ‘Vertel eens’-ma-
nier fan Aiden Chambers. De fragen stimulearje it neitinken en praten oer it ferhaal en de 
yllustraasjes.

3.	 De aktiviteiten
Kies ien of mear aktiviteiten út de lesbrief en doch dy mei de klasse.

Differinsjaasje
•	 Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei 
A2-nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Taalstipe
Set drege wurden oer nei it Nederlânsk of lit Frysktalige learlingen dat dwaan. Brûk de 
yllustraasjes as stipe by de tekst troch dingen oan te wizen.

•	 Meartalichheid
Freegje learlingen mei in oare thústaal as Frysk of Nederlânsk oft sy de wurden foar ‘an-
gel’, ‘tûke’, ‘fiskje’ en ‘sleat’ yn har eigen thústaal kenne. Meitsje de wurden sichtber troch 
se op te skriuwen.

Mear by it tema
Under it kopke ‘Ekstra’ by dizze Taalaktiviteit en yn de Temateek, by it tema ‘Wat fynsto 
moai?’, binne mear materialen te finen oer dit tema.



Taalaktiviteiten

Hantlieding foar de learkrêft
Iiskâld en lekker

De learlingen besjogge de WitWat-útstjoering oer it betinken fan nije smaken iis. Se betinke 
sels nije iissmaken en presintearje harren eigen neigesetsje.

Tiidpaad
45 minuten
(om de harkmominten wat minder lang te meitsjen, kin it presintearjen ek op oare mominten 
yn de wike dien wurde).

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne oanjaan wat se wol of net lekker fine en smaken betinke foar harren 

eigen iis-neigesetsje (Yn petear A1 – Kin sizze wat hy/sy wol en net leuk of lekker fynt en 
freegje wat oaren wol en net leuk of lekker fine en A2 – Kin sizze wat hy/sy it leafste wol).

•	 De learlingen kinne de smaken fan harren selsbetochte iis-neigesetsje (fonetysk) 
opskriuwe (Skriuwe A1 – Kin wat oer him/harsels of oaren opskriuwe).

•	 De learlingen kinne (mei safolle mooglik wurden) yn it Frysk harren iis-neigesetsje 
presintearje (Prate A2 – Kin yn it koart beskriuwe hoe’t hy/sy wat dwaan moat of hoe’t 
wat wurket).

Oare doelen dêr’t mei dizze taalaktiviteit ek oan wurke wurde kin, binne neamd by 
‘Differinsjaasje’.

Tarieding
•	 Set de WitWat-útstjoering klear.
•	 Printsje foar alle learlingen helpblêd 1 of lit de learlingen sels harren iiskâlde neigesetsje 

tekenje op in tekenpapier en dêr de yngrediïnten by skriuwe.
•	 Boppesteande materialen binne te finen ûnder it kopke ‘De taalaktiviteit’.

Beskriuwing
1.	 Praat mei-inoar oer iis.
Freegje oft de learlingen ek fan iis hâlde en watfoar ferskillende soarten iis se kenne en 
lekker fine. Lit de learlingen dêr meielkoar oer prate (yn harren tafelgroepke of mei harren 
skoudermaatsje). Kom dêr klassikaal koart op werom. Hokker soarten iis binne der? (skepiis, 
wetteriis, softiis) en watfoar smaken binne der? Brûk foar de Fryske fruitnammen eventueel 
de wurdlist ‘fruit’. Set wichtige Fryske wurden oer nei it Nederlânsk en set Nederlânske 
antwurden oer nei it Frysk.
2.	 Besjoch de WitWat-útstjoering.

De learlingen sjogge nei de WitWat-útstjoering oer iismeitsjen. Freegje de learlingen derom 
te tinken hokker smaken der neamd wurde yn de útstjoering. Praat nei oer de útstjoering en 
kom werom op de harkfraach.
3.	 Betink in neigesetsje.
Fertel de learlingen dat se harren eigen iiskâlde neigesetsje betinke sille. Se dogge dat op 
it helpblêd of op in eigen tekenpapier. Se betinke ferskillende soarten iis. Fansels meie 
se ek nije smaken betinke (sa as ‘tostysmaak’ of ‘frikandel-spesjaalsmaak’) en smaken 
kombinearje (sa as ‘ierdbei-sûkelade-iis’). Op of by it iis kin fansels ek fruit, sûkelade, 
diskospikkels, koekjes of slachrjemme tekene wurde. As de learlingen noch net skriuwe 
kinne, dan kinne se ek yn de fakken fan helpblêd 1 tekenje watfoar soarte iis it is (sjoch ek 
‘Differinsjaasje’). Moedigje de Frysktalige en net-Frysktalige learlingen oan om meielkoar te 
bepraten hoe’t de smaken yn it Frysk neamd wurde. 
4.	 Presintearje de neigesetsjes.
As de learlingen klear binne mei it helpblêd of de tekening fan harren iiskâlde neigesetsje, 
dan presintearje se harren selsbetochte iisneigesetsje oan de klasse.
Learlingen (op wei nei) A1 besykje de smaken yn it Frysk te beneamen, learlingen op wei nei 
A2 besykje safolle mooglik Fryske wurden te brûken, learlingen op A2-nivo presintearje yn it 
Frysk en besykje fêst te hâlden oan it Frysk as fiertaal. De wurden (of tekeningen) dy’t yn de 
fakken steane, binne stekwurden foar harren presintaasje. Fansels kin der ek stimd wurde 
foar de lekkerste of bysûnderste smaak iis. Hokker smaak iis soe Keimpe it bêste smeitsje? 
Hingje de wurkblêden op, sadat alle learlingen se besjen, lêze en ferlykje kinne (sjoch ek 
‘Differinsjaasje’).

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 As de learlingen noch net skriuwe kinne.
As de learlingen noch net goed genôch skriuwe kinne, dan kinne se op it helpblêd (of 
tekenpapier) ek tekenje watfoar smaken iis se betocht hawwe. Se kinne bygelyks in ierdbei 
tekenje as se ierdbei-iis bedoele. 
•	 Omtinken foar it lêzen.
De learlingen kinne elkoars wurkblêden lêze en ferlykje en oanjaan oft it harren wol of net 
lekker liket. Dan wurdt der wurke oan: Lêze A1 - Kin in yndruk krije fan teksten, foaral as der 
fisuele stipe by is en Lêze A1 - Kin ienfâldige berjochten begripe. 
•	 Mear omtinken foar ‘yn petear’.
De learlingen kinne harren eigen bestelling dwaan. Spylje in situaasje út in iiswinkel nei. Ien 
is de ferkeaper en de oar docht in bestelling. Dan wurdt der wurke oan: Yn Petear A2 - Kin 
ienfâldige boadskippen dwaan of wat bestelle. 
•	 De learlingen kinne ek hiele gekke smaken iis betinke.
Dat kin troch frjemde kombinaasjes te meitsjen, of de fiiste smaak iis te betinken, of se kinne 
sels in iissmaak foar harren húsdier betinke.
•	 Oare fakgebieten.
Keppelje dizze aktiviteit oan de tekenles en jou de learlingen ekstra tiid of oare materialen 
(bygelyks wasko of ferve) om harren neigesetsje te tekenjen.

Mear by dit tema
•	 Oefenje noch mear wurden oer ‘iten’. De learlingen kinne noch mear Fryske wurden 

oer ‘iten’ leare troch de spultsjes ‘Typfleantúchje Sûn iten’, ‘Wurdsiker Griente en fruit’, 
‘Memory Iten’ en ‘Memory Wat brûkst om te iten en te drinken?’ te spyljen. Oefenje ek 
wurden mei de ynteraktive sykplaat ‘Iten en drinken’. Dizze materialen binne te finen 
ûnder it kopke ‘Ekstra’ by dizze Taalaktiviteit.

Evaluaasje
Under de presintaasje kin de learkrêft it observaasjeynstrumint ‘mûnlinge presintaasje’ brûke.

It observaasjeynstrumint is te finen ûnder it kopke ‘Ekstra’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.  

